
	ХӨНДИЙ ТООСОРЧ БАЙНА

	(Өгүүллэгүүд)

	 

	“УЛСЫН ХЭВЛЭЛИЙН ГАЗАР”, “Монголын Зохиолчдын Эвлэл” 1970 онд эрхлэн хэвлүүлсэн “Д. Цэдэв : АЙРГИЙН АМТ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Цэцэн цэлмэг яриа хөөрөө нь

	Энэ биеэ сургаалтай сан билээ, 

	Рашаан мэт хиргүй сэтгэл нь

	Эгэл олноо үлгэртэй сэн билээ, 

	Насны үдэд жаргасан нар— 

	Хүслийн идэд харвасан од— 

	Үгүйлж баршгүй эхийнхээ дурсгалд

	Үнэн зүрхний үгээ зориулнам би.

	 

	Зохиогч

	1969-7-30



	
Намтар

	Манай уран зохиолын хуудаснаа 1950-аад оны шувтарга, 1960-аад оны эхээр Дожоогийн Цэдэв гэсэн нэгэн нэр нэмэгдсэн юм.

	Д. Цэдэв 1939 онд Баянхонгор аймгийн Баян-Овоо сумын нутагт төржээ. 1963 онд Монгол Улсын Их сургуулийн хэлбичиг-уран зохиолын ангийг төгсөөд одоо Шинжлэх Ухааны Академийн Хэл зохиолын хүрээлэнд эрдэм шинжилгээний ажилтнаар ажиллаж байна. Энэ завсар шүлэг, үргэлжилсэн үгийн богино хэлбэрийн зохиол, шүүмж, судлалын өгүүлэл нэлээдийг бичиж, төвийн сонин сэтгүүлд нийтлүүлжээ. Мөн А. С. Пушкин, Н. Хикмет, Р. Гамзатов, К. Кулиев, В. Осеева нарын шүлэг зохиолоос орчуулжээ.

	Монголын зохиолчдын хорооны үргэлжилсэн үгийн зохиолын секцээс 1964 онд зарласан өгүүллэг, найрууллын түүврийн уралдаанд Залуу зохиолчийн бүтээл шалгарч «Өгүүллэгүүд» номд хэвлэгдсэн юм.

	Д. Цэдэв «Ундрал хүү», «Уран зохиолын уламжлал шинэчлэлийн зарим асуудал», «Орчлонгийн сайхан хүн» зэрэг ном товхимол бичжээ.

	Зохиогчийн өгүүллэгээс сонгож нэгэн дэвтэр болгон, уншигч олноо толилуулж байна.


ХӨНДИЙ ТООСОРЧ БАЙНА

	Нарийны голд зусаж байгаа манайхны чандманилан буусан гурван гэрийг тулганы чулуу хэмээвэл анх түүнийг газарт тулж гал голомт бадраасан нь өвгөн буурал аав минь билээ. Тулганы чулуу - гурван гэрийн хэнийд нь ч өвгөн аав минь өөриймсөг байдаг гэлээ, хамгийн бага ач болох манайд арай л илүү юм шиг, бараг ном судар мэт толгойдоо залах нь холгүй боржигин эмээл, мөнгөн хазаар, яргай ташуураа хүртэл тавьдаг юм. «Хүлэг морь шиг дээдийн юм ховор! Тэгэхлээр чинь байна шүү дээ, тохох эмээлээс аваад хазаар ташуурыг хүртэл дээдэлж байх хэрэгтэй» гээд бидэнд өвгөн аав минь эх эцэсгүй, шимтэн захидаг юм. Тэгээд ч бидэнд, морины эмээл хазаарыг өвгөн аавын нэгэн адил нандигнадаг зуршил суусан юм. Өвгөн аавын тийн сургаж захисныг үг дуугүйхэн дагах гурван ач зээгийн нэгэн болох миний бие, Нарийны голын уснаа өглөөний наран туяа нүд гялбатал тусахын үес хээрийн бэлчээрээс адуун сүргээ цуглуулан туусаар гурван гэрийнхээ гадуур орж ирэв. Унаганууд цацаг мэт сүүлээ өргөн, саваа мэт хөлөө ирвэлзүүлэн адууны түрүүнд уралдана. Дэлэн нь сэрийсэн, цүлхгэр гэдэстэй гүүнүүд биеэ дааж ядсан мэт хүнд хөлөөрөө талын зөөлөн шороог бутарган, адууны сүүл барин шогшино. Өвгөн аав урьдын адил хазаар ногтоо тохойдоо углачихсан адууны зүг бүртгэх мэт саравчлан, гэрийн гадаа зогсож харагдана. Шангийн цоохор гэх барзгар шар товчтой, нас сүүдэр ахисан хүний намба аяст тохирсон хүрэн даалимбан дээл дээр хуучивтар шар бүс ороож, хүзүүндээ хуван эрих угласан нь нүднээ тодоос тодхон тусав. Өвгөн аавын минь тэргүүн улам чиг дун цагаан болсон мэт олон зууныг улираасан Хангай ханы цаст оргилтой адилтгам. Өвгөн аавын ногоон сарьсан хавчаартай, наамал улт хар булигаар гуталд эгчийн ур гаргаж оёсон шаа угалз, оймсны түрийний ширмэлийн хээ өнгө ялгаран харагдах ажээ. Алс зайдуу газар явахдаа ингэж гоёлын гутлаа өмсдөгийг мэдэх хойно «Өвгөн аав лав өнөөдөр хол явах нь ээ, хаачих юм бол доо» гэж би бодов. Өвгөн аавын хазаар ногтоо барьж, адуу ирэхийг амдан зогсохыг харахдаа баруун солгойгүй уурга сунган шидэж, зугтсан морины толгой алддаггүй байсан гэж үе тэнгийн нь хөгшчүүлийн шагшдагийг би эрхгүй санадаг билээ. Ямар чиг байлаа гэсэн гөлгөн нохой гасалж, гөлмөн төмөр улайссан агшинд ч, талын өлчир эрийн ташуур алдуулж, гунын эвэр хуга хөлдөөх мөчид ч хүлгийн жолоо цулбуур, уурга хуйвтай ноцолдож явсан гэдэгт хэн чиг эргэлзэмгүй билээ. Үе бүхэн нь мөнгөн хазаарын товруу шиг товойсон хурууд нь хэв алдан мойнийсныг харахад л болох нь тэр.

	Би голын уснаас ханатал ундаалсан адуугаа гүүн зэлэн дээр шагай болтол хураав. Өвгөн аав угтан ирээд: 

	— Хурдан хээрийг өлгөөд өгөөрэй хүү минь гэв.

	— Яах юм бэ? Та, Ар жаргалантын айлуудаар ороод аяга тагш юм балгачихна. Ирэхдээ яаж хурдан хээрийг унаж чадах юм бэ? Хонины хондныг барьж өгнө өө гэж би хэлэв.

	— Та нараар цагдуулах уу. Хош хө! Хурдан хээрийг дуугүй өлгөөд аль, бандиа! Үгүй бол наад морь мод хоёроо надад өгөөд орхи! гэж амьсгаадан зандрахад би хариу дуугарсангүй. Нарийны голын цаана үлдсэн алагтай хэдэн адууны зүг унасан мориныхоо шингэн сүүлнээс салхи шуугьтал давхин одов. Миний явсны хойгуур ахад очиж:

	— Цаад банди чинь намайг унаагаар цагдах гэнэ! гэж хошуу хүргэхэд:

	— Аав аа! Та номхноор нь хондныг унавал дээр биш үү? гэж ах хэлжээ.

	— Та нар бүүрэлхлээ. Задарсан муусайн банди нар! гээд л ахын дэргэдээс нуруугаа үүрэн, үнээний зэл рүү түргэн түргэн алхжээ. Эгчид очиж:

	— Банди нар чинь намайг унаагаар цагдах гэнэ хө! гэж ховлоход эгч дор нь тосож аваад:

	— Тэгэлгүй яах вэ. Аав аа! Хөл хөнгөнтэй юм унуулж явуулчхаад таны хойноос зовох гэж бас! Идэр үе шигээ ингэж хамаагүй загнаж яаж болох вэ? гэж өгүүлжээ.

	Алагтай хэдэн морьдыг тууж иртэл минь хэнд хэлж байгаа нь мэдэгдэхгүй, өвгөн аав амандаа үглэсээр байв.

	«Хэдэн морьдын минь туурайнаас дандаа л гал бутарч байдаг. Ээ дээ эр хүний хийморь сэргэмээр сэн. Тэдний минь мөр энэ хөрсөн дээр лав үлдсэн байх учиртай. Даан чиг нүд мууджээ... Би арай чиг хонины морь унаж, хоёр хараараа таваргаж явахгүй хүн сэн!» гээд газарт мөр эрэх мэт харцаа тусгалаа. Нээрээ л өвгөн аав өдөржийн газрыг үдэд, үдийн замыг цагт товчилдог өрөөл цагаан зээрд, үүт зээрд, бужгар хондон, бөгтөр хээр... гээд цуунд гарсан хатирч морьдтой байсан юм. Тэд цөм л өвгөн аавын гарт ирээд хатирч болсон гэнэ билээ. Моринд хатир оруулах, чөдөр зангидахаас амар гэж ярьдаг юм аа. Дадаж сурсан болохоор тэгж санагддаг биз ээ. Өвгөн аав минь хөлөг морьдодоо ээлж ээлжээр өдөр бүрий эмээл тохож, цацагт малгайгаа сөхөн, яргай ташуур гозолзуулан довтолгож явдаг сан. Агсал жийжүү дөрөөний ханхийх чимээгээр гэрээс гүйж гарахад өвгөн аавын унасан хөлгийн ахуй биеэс хөлсөн дусал асгарч, амьсгаалах тоолон самсаа нь сартас сартасхийж, олом жирэм нь салхи дэлсэн хуйварч байгаа харагддаг сан. Өвгөн аавын морьд нь хүртэл үнэхээр жолоо татуулах тун дургүй. Тал хөндийг тоосортол хатиргаж байвал боллоо... Тэгэхлээр өвгөн аавын ингэж хэлэх нээрээ л түмэн зөв шүү дээ, хөөрхий! гэж би сэтгэл уяран бодов.

	Өвгөн аав чингэснээ гэнэт сэрсэн мэт надад хандаж, 

	— За, банди аа! Та нарыг ар тараа барьж өсгөж өндийлгөөд адаг сүүлд нь ингэж цагдуулдаг бий! Эсгий гэр холдож энгэр гэр ойртсон хүн би... гэж өгүүлэхэд нүдэнд нь нулимс цийлгэнэн харагдав. Өвгөн аавын нүдний аяганаас дусал нулимс хальж хэлхээ тасран мэлмэрэхийг ажаад:

	— Аав аа! Та тааруулж л балгаж үзээрэй дээ! Сугар аа! Хурдан хээрийг аавд өлгөөд өг гэж ахын өгүүлэхэд би мориндоо ташуур өгөн ухасхийв. Ингэж шаламгайлахаас яах вэ дээ. Түрүүн өвгөн аавын ам нээрээ нялх хүүхдийнх шиг өрөвдөлтэйеэ өмөлзөж байсан билээ. Насан өндөр хүн, нялх хүүхэд хоёр үнэхээр адилхан чиг юм уу даа. Биднийг үгэндээ орсонгүй хэмээн гоморхсоноос тэгээ биз. Хурдан хээрийг миний уургалтал өвгөн аав гүйх алдан ирж ногтолж аваад гэрийн зүг үг дуугүй хөтлөн одов.

	Чингээд агшин зуурт мөнгөн хазаараараа хазаарлан, элж хуучирсан гахай ширэн гөлөмт боржигин эмээлээрээ эмээллэж байгаа харагдав. Түдэлгүй баруун зүгт хөндийн зөөлөн хөрсийг бөмбөр мэт дэлдэх хөлгийн төвөргөөн сонсогдоход, гадаа гарч харвал өвгөн аав минь цацагтай шовх оройт малгайгаа чихэвчийг нь сөхөөд өмсчихсөн, яргай ташуураа гозолзуулан, эмээл дээрээ дарцаглаж, тэртээ ухаагийн зүг сэмбэлзтэл хатируулан одох нь тэр.

	Хөлгийн төвөргөөнөөр ах эгч нар ч гадаалж, өвгөн аавын хойноос хараа тусган зогсож харагдлаа. Эгч маань амандаа нэгийг үглэж байгаа бололтой. Лав л «манай аав ингэж яваад мөгөөрс шиг болсон ясаа нэг гэмтээх хүн шүү» гэж хэлж байгаа даа! Эгчийн үгийг буруу гэхэд бэрх, энэ бол үр ач бидний болгоомжлон бодох бодол яахын аргагүй мөнөөс мөн дөө.

	Гэвч «нас сүүдэр уртассан ч хийморь цог, сэтгэлийн тамир буураагүй. Ганц туулах насан туршдаа ингэж хөлгийн дөрвөн туураар хөндий талаа тоосруулж, морин дэл дээр бие сэтгэлээрээ хийсгэсээр л явах хүн юм даа, хөөрхий өвгөн аав минь» гэж эрхгүй бодон алсын хөхрөх гүвээг даван давтал харцаараа үдэж билээ.

	Холхи гүвээний наагуур цэнхэртэн сүүмийх цэлгэрхэн хөндий, өвгөн аавын унасан хүлгийн туурт тоосрон үлдэв.

	 

	1964


ЦАГААН САР

	Унасан хүлгийн туурай, цасан ширхгийг тал бүрд цацлах нь ус үсчүүлэн гол гаталж явааг эрхгүй сануулах ажээ. Хүлгийн шандас тийнхүү сунгаж явахад өөдөөс үлээх салхинаа үнэгэн лоовуузын үс сортон гялалзнам. Үүр тэмдгэрэв үү гэхийн алдад гэрийн бүсэнд хавчуулаастай уургын торгон үзүүрээс би эл лоовуузыг аван өмсөж, мориндоо дөрөөлсөн юм сан. Битүүний өдөр заавал чингэж малгайн үс сэргээдэг нь «ирж буй жилдээ хийморь жавхаа нь сэргэн бадраг» гэсэн эцэг өвгөдийн минь зөн билэг өдгөө уламжлан үлдсэнээс болсон хэрэг байж уу. Гэрээс хэдэн мод газар явж цастай залгахад мөр зай завсаргүй сүлжсэн байлаа. Тэдний дунд тэрэгний мөр тоолж барамгүй ажээ. Мөр гэдэг чинь нэгэн ёсны «мэддэгт мэргэн цоохор, мэддэггүйд эрээн цоохор» юм. Олон он жил гярхай нүдээр ажсан хүн түүнийг гагцхүү «уншиж» чадна. Хир зэргийн хүнд ачаатай тэрэг яваа вэ гэдгийг цаснаа шигдсэн мөрийн гүн эсэхээр мэдэж болно. Дадлага туршлагаар ямар хүн өнгөрөө вэ гэдгийг овон товон, нүх судгийг яаж сүлжээ вэ гэдгээс ажиж болно. Хөндийгөөр сүлжсэн эл мөрийг харахад сум нэгдлийн төвийг зарим нь чиглэж. Суурь бригадыг зарим нь зүглэж. Хустын ой тийш зарим нь оджээ. Энэ олон тэрэгний мөр анх Хустын ойгоос эхэлсэн удаатайг манай нутаг усныхан төлөв мэдэх билээ. Тэр ойн дунд Лувсан өвгөнийх бий. Нэгдлийн ерөнхий хорооноос Лувсан гуайг хэдэн жилийн өмнө дуудаж:

	— Төв дээр нүүж ирж туслах бригадын тэрэгчин залуусын ахлагч бол гэж хэлсэнд

	— Үгүй ээ! тэрэгчин намайг модноос салж төвд суу гэдэг чинь хоолноос л салгах гэсэн үг. Дарга нар минь. Би тэр багачуулд чадлынхаа хирээр л зааж өгнө. Түүнээс биш ахлагч болохгүй. Хустдаа л байя гэжээ. Тэр ёсоор болгон Лувсан гуайг 30 жил модтой ноцолдож ижил дасал болсон Хустын ойдоо тэргээ хийж байхыг зөвшөөрч, сардаа таван удаа очиж багачуулд тусалж байхыг дарга нар зөвлөжээ. Тиймээс хэд хоноод л төв рүү шогшиж, бидэнд зааж зааварлах ажил Лувсан гуайд нэмэгдсэн билээ. Лувсан гуайн гараас гарсан ур нарийн, хийц бат тэрэг Хустын ой, Хужиртын хөндийгөөр олон оны турш дөрвөн зүг, найман зовхист мөрөө гаргасаар л ажээ. Эл цасны дор хэчнээн мөр дараастайг бас ч тоолж яахин барнам билээ. Мөр бүрийг дагадаг сан бол их бага зүйл зүйлийн тэрэг хөллөсөн сэлмэн эвэрт шар, атан тэмээ, агт морьд зам, жим, зөрөг, улбаа, царга бүрээр гучин жил зүтгэснийг лав гэрчилж өгөх сөн билээ. Тийм болохоор бид Лувсан гуайтай цагаан сараар эн түрүүнээ гар зөрүүлдэг юм. Тэр уламж ёсоор би унасан хүлгээ цан хүүрэг болтол давхисаар Хустын ойд очив. Ханхигар том биетэй, туранхай хөх өвгөн маань дөрвөн цагийн эргэлтэд дороосоо салгадаггүй баавгайн арьсаараа хөлөө хучиж, баруун ханцуйгаа сугалдаргалан гэртээ тавлаг суужээ. Гэхдээ Лувсан гуай баахан төмөр, цуулдас тэргүүтний дунд алх дөш нийлүүлэн бөгтгөнөсөөр л ажээ. Хустын ойд унасан хэвтдэг дархи, замд таардаг тайрдас эдний гадаа амь орсон мэт зүйлээр хувилж тэрэгний арал, мөөр, гол, бул, хөндлөвч... болжээ. Ой хөвчийн гүнд байгалийн жамаараа ургадаг моддыг ийм болно гэхэд сэтгэлд багтамгүй хэр нь Лувсан гуайнд ирэхдээ л аргагүй зөвшөөрч «хүний гар аа гэж гайхалтай юм шүү бас» гэж эрхгүй шогширдог байж билээ. Лувсан гуайн гэр, түүний хавь газар ямар нэгэн дархны газар шиг санагдана. Гэвч гэрийн доторхыг ажихад цөмийг битүүний өдөр цэвэрлэж цэгцлээ юм болов уу гэмээр. Бурхны өмнө өргөөтэй, таван хоногийг айвуухан бардаг мөнгөн цөгцтэй зулын гэрэлд унины будаг гялалзан харагдана. Лувсан гуай билгийн улирлын нэгэн жил шувтарч, дараа жил эхэлж байгаад их л сонин байдаг юм. Арга үгүй юм болов уу даа. Хахир хүйтэн өвөл цаашилж, урин хавар эхлэх өдрийг цагаан сарын шинийн нэгэн гэж билгийн улирлаар хоёр оны зааг болгон тэмдэглэж, нэгэн нас нэмэв гэж тоолдог монгол ёсоо Лувсан гуай их л дээдэлдэг билээ. Тэр л өдрөөс үнэхээр ч урины үүд нээгдэж, идээ цагаа, сүү сааль дэлгэрч ул болсон хуучин бүхэн халагдаж зул болсон шинэ бүхэн төлжин дэвжих билээ. Түүнээс ч болдог байж мэдэх л юм. Ямар ч болов Лувсан гуай урьд жилийн хийж байгаа зүйлийг гараас гаргаж цагаан сартайгаа золгодог зантай тул тийн ноцолдсоор наран мандахыг мэдээгүй ажээ. Лувсан гуай миний шинэхэн малгай, торго шиг элдүүртэй цагаан нэхий дээл өмсөн гоёж гоодож ирснийг ажиглуут, 

	— Үгүй энэ чинь юу сан билээ гээд хорол тооно өөд харснаа:

	— Би гэж зөнөглөсөн тархи! Тэрэгний голтой ноцолдсоор байгаад нар гарахыг анзаарсангүй шүү. Цаадуул чинь яасан бэ? (Нэгдлийн төвд залуусаар бүрдэл болгон байгуулсан туслах бригадын тэрэгчдийг ингэж хэлсэн ажээ) гэж асуув.

	— Манайхан ирж яваа. Намайг өглөө эрт түрүүлэн очиж хоол хош бэлтгэхэд нь тусал гэж явуулсан юм гэж би хэллээ.

	— За! за! хоол хошоо бэлдчихсэн. Цаг болчхож дээ, хүү минь золгочихъё гээд сугалдаргалсан ханцуйгаа өмсөж гар зөрүүлэв. Би ч монгол ёс, дүүгийн дэгээр гар доогуур нь хадаг дэлгэн золгов. Энэхэн мөчид гадаа ган дөрөө ханхийж, тэрэгний дугуй хяхтнах сонсогдов. Би хөл хөөрцөг болсоор гүйж гарлаа. Түдэлгүй л:

	— За Лувсаан! Сар сайн шинэлж, цагт тарган тавтай орж байна уу?

	— Лувсан гуай! Сар сайхан шинэлж, онд мэнд сайн орж байна уу?

	— Лувсан ах аа! Амархан шинэлж байна уу? гэх бүдүүн нарийн дуун гэрт үргэлжлэн сонсогдсоор авай.

	Лувсан гуай ч хөл алдан, 

	— Даага далантай, бяруу булчинтай, тарган тавтай онд мэнд сайн орцгоов уу? Багачуул та нар модон өмд өмсдөг улсаас хойш яая гэхэв. Бага гэрт орж (цагаан сараар зориуд нэмж барьдаг гэрээ хэлжээ) сандалга авчирцгаа гэж өгүүлж байв. Лувсан гуай гийчдийн өмнө тос даасан шаргал ул боовоор хүрээлэн зассан цар таваг авчрав. Хүн бүрд цай аягалсны дараа цагаалга дамжууллаа. Тарган ууц шаант тэргүүтнээр дүүрсэн таваг бас нэмж авчрав. Чингээд хөлсөө арчин:

	— Ид, уу! Цаадуул чинь нэрэлхэнэ ээ гэм. Аль вэ хүүхдүүдэд өөх мах алаглуулан огтлоод өг гэж алхах гишгэх болгондоо шаардан шавдаж байв. Буцламгай шөлөнд банш хийснээ, ахмад настанд шимийн архи, багачуул бидэнд айраг аягалав. Биднийг идээ цагаанд ам хүрч ядан, айраг шимж суухын зуур хашрууд, шимийн архитай хундага хэд хэдийг хэдийнээ суллачихсан, зарим нь бие тавирсан янзтай дааварласан хөлсөө арчиж суув. Халуу дүүгсэн гэрээс түр гарч, орчны ойгоор сэрүүцэн алхаж явтал модон дунд хэд хэдэн төмөр тэрэг угсарчихсан нь таарлаа.

	— Хүүе Лувсан гуай чинь бас... гэж дуу алдсанаа «хэчнээн жил модоор ноцолдов доо. Одоо нас ахиж, үс цайсан ч гэсэн төмөр тэрэг хийнэ гэж оролдоод үзнэ дээ» гэж яриад Лувсан гуай уурхайн төв байсан бууринаас баахан төмөр ачиж явна гэж дуулдсан, үнэн байна шүү гэж би бодов. Үзвээс, хийц бат бэх, хөнгөн маягийн тэрэг ажээ. Одоо эндээс төмөр тэрэгний зам бас эхлэх болж дээ гэж шивгэнээд гэрт эгж оров. Лувсан гуай банш таваглаж байлаа. Хашир ахас улаан зээрд дээрээ, зарим нь ая барьдагтаа тулсан байв. Охид доогуурхан суугаад аав ахаа дагаж, чичирхийлсэн хоолойгоор ая хадааж байлаа. Би ч чимээгүйхэн тэдний дунд суучихлаа. Тэгтэл хоймроос нэг нөхөр босож, 

	— Аль вэ, Лувсаан чи! Энэ хундагыг цаад хүүдээ аячийн дугараа гэж бариадах. Зэгсэн дуучин болох хүү гэж улс шагшаад байгаа юм, нэг сонсъё гэв. Лувсан гуай хундагыг аваад хоёр гардан надад өгч, 

	— Өнөөдөр чинь хүн бүрд нэгэн нас нэмлээ шүү дээ. Тэгэхлээр дуулж наргих ёстой биш үү. За Сүрэн минь ая бариадах. Хүүгийнхээ дуулдгийг би өдий болтол сонсоогүй юм байх чив гэв. Гэрт тогоон дахь баншны даргих, гэссэн айргийн шижигнэхээс өөр чив чимээгүй ажээ. «Ямар дуу эхлэх билээ» гэж бодоход нэгээхэн ч ая санаанд ордоггүй. Толгойгоо илэн түр азнатал эгчийн зааж өгсөн нутгийн нэгэн дуу санагдав. Эхэлье үү гэтэл хоолой гарч өгсөнгүй ээ. Чингэхлээр чанга гэгч ханиан хоолойгоо засаад ийн эхлэв.

	 

	Арвинхан тал алс л байна даа

	Амраг тэр минь холхон л байна даа

	Аралтай тэргээр давхивал хүрэх болов уу, үгүй болов уу?

	Армаг хүлгээр хатирвал цуцах болов уу, үгүй болов уу?

	 

	Нэгэн бадаг дуулсны дараа сүүлчийн мөрийг гэр даяар түрэв. Түрлэг дуусахын үес би дуугаа үргэлжлэн ийн хадаав.

	 

	Хөндийн уудам алс л байна даа

	Хүний ганц минь хол л байна даа

	Хүрдтэй тэргээр давхивал хүрэх болов уу, үгүй болов уу?

	Хүлэг мориор хатирвал цуцах болов уу, үгүй болов уу?

	 

	Ахмад хүмүүс бас л сүүлчийн мөрөөр түрлэг өргөв. Түрүүчийн нөхөр хоймроос ахин өндөлзөж:

	— Манай Лувсангийн хийсэн тэрэг ямар ч давчуу цагт хаа ч хүрэх найдвартай даа. Зоволтгүй шүү, хүү минь! Та нарынх ч овоо болж байгаа гэх чивлээ гэж алиалав. Эргэн тойрон харваас хал үзэж хашир суусан буурлуудын царай нэг л өөр болчихсон нь илт. Чингэснээ Лувсан гуай:

	— Ээ дээ... Манай эд ч тэрэг хийхдээ нэг үеэ бодвол овоо болж байгаа шүү... гээд шүүрс алдсанаа үргэлжлүүлж, — Би хуруугаа мойнийтол мод төмөртэй ноцолдохдоо төмөр тэрэг хийж үзэх сэн гэж хэчнээн жил бодов доо, сая л нэг бүтэх тийш хандлаа. Түүнээсээ нэгийг хүүдээ өгөмз. Дуунд чинь хүний уй гуниг, баяр, баясал цөм багтдаг юм. Дуугаараа түмнийг баясгаж яваарай, насаа чамд өгье! гээд Лувсан гуай намайг тэвэрч үнсэв. Төмөр тэргээр нүд хужирлахаар гэрт байгаа улс олон гадааллаа. Ойн дунд угсарчихсан өвч тоногтой төмөр тэрэгний дэргэд очиж, 

	— Над шиг хүн төмрөөр олон тэрэг хийж давшгүй юм аа. Төмөр гэдэг санаан зоргоор модтой адил ядаж цуулагдахгүй юм. Чадалтай хүн, чансаатай багаж хоёрыг аргагүй л үгүйлэх бололтой эд юм гэж Лувсан гуай ярина.

	— Энэ муу Лувсанг «модны эзэн» гэж боддогоос «төмрийн дархан» гэж зүүдлээгүй явлаа шүү гэж нэгний инээдэм болгоход нөгөө нь залган авч, 

	— Лувсаан! Уулын буга үзсэн хүн унасан бухаа орхив гэгчийн үлгэрээр чи чинь модон тэргээ хийхээ больж биднийхээ голыг харлуулав даа. Манай эндэхийн газар шороо чиний гарын хийцтэй сүрхий дасал болсон дог оо гэж алиална.

	— За за, тэр ч яах вэ. Хүүхдүүд минь ахиж хоол унд идсэнийхээ дараа даалуу шагайгаар тоглоцгоо, одоо орцгоо! орцгоо! Хүнд нэг санасан санаа гэж байдаг юм. Түүндээ л хүрэх гэж оролдсон болохоор миний хувьд жаахан олзуурхмаар юм. Түүнээс биш цаадах тэргэнд чинь засаж янзлах юм зөндөө бий... гэж ярьсаар Лувсан гуай гэртээ оров. Зогсон харахул, дээд хөтлөөр хэдэн морьтон айсуй. Доод хөндийн замаар тэргэн дугуй тасралтгүй эргэсээр л аж.

	Хоёр гэрийн дуулиан шуугианы дундаас «дуул хуурд» гэж шавдаж байгаа ханхигар хөх өвгөний минь дуу содон сонсогдсоор л авай. Гэрийн зүг алхахдаа «Олны амин хэрэгцээг залгуулж байдгаас эгэл түмний дунд, хүндэтгэлийг хүлээнэ гэгч чухамдаа ийм л байдаг ажээ» гэж би нэгэнтээ бодов. Туургат гэрийн дотор дууны ая, хуурын эгшиг Хустын ойт доргитол хангинасаар л байж билээ.

	 

	1966


УУРГА

	Нэгдлийн төвийн баруун урд дүүргийн шургааган хашаанд хар хялгасан бүслүүр нь цагаан даавуу бүрээснээ зурмал юм шиг дурайсан таван ханат гэр байлаа. Энэ гэрийн хялгасан бүслүүрт хавчуулж босгосон урт уурга яндантай нь өндрөө булаалдах мэт тэнгэр өөд шөвгөрчээ. Хангайн модыг харуулдах шахам янзалж хийсэн энэ уурга сүмбэ мэт шулуун агаад нарийхан. Уургын нарийн үзүүр салхины үлээлтэд үе үе дохис дохис хийж, сэнсрэн исгэрнэм билээ.

	Лимбэ мэт исгэрэх хөнгөн хөөмий аяыг нь сонсож, уургыг түшин зогсоо хүн Өлзий ажээ. Өлзий, хөх тэнгэр сүлбэх уургын үзүүрийг харж уртаар санаа алдлаа.

	Угтаа, тэгшхэн залсан урт сайхан уургыг нь хэн нэгэн хүн булааж аваад гар газар, хөл хөсөр суулгах гэвэл Өлзий, хэлнийхээ загатнааг гартал хэрэлдчихээд зогсож байхаас сийхгүй хүн сэн. Гэвч ийм цэгт хүрээгүй хэр, Өлзийн таван ханат, нэгдлийн төвийн нэгэн хашаанаа нэмэгдэж буусан юм. Ноднин уржнангаас эхэлж төв суурин газраас айл гэр албан шахалт шавдалтаар юм уу, амин хувиар хөдөө нутгийг чиглэн нүүсээр атал үүнийг зориуд зөрсөн мэт Өлзийнх нэгдлийн төвд ингэж тоо нэмсэн нь нэгэн бодлын учир зүйн дагуу болсон хэрэг билээ. Ач хүү нь Улаанбаатар хотноо эрдмийн шимээс хүртэж энэ зуны зургаан сард ирсэн ажээ. Түүний суучих айл, төв суурин газарт үгүй, нөгөө талаар олон жилийн турш эцэг эхээс зайдуухан суусан тул «Өсгүүлэх гэж баахан зовоов. Өссөний эцэст сургууль соёл дамжих гэж баахан тэтгүүлэв. Сэрүүн тунгалагт ясыг нь амраах цаг болсон» гэж цугтаа амьдрахыг хүү нь шавджээ. Түүнчлэн орчлонгийн эрээн барааныг зөвхөн өнгөнөөс нь харж, бүхнийг тоглоомынхоо ижлээр сэтгэх, нэгэн нас, нялх үстэйгээсээ л өвөр дээр дэгдэж дэрвэж өссөн охин нь ардын сургуулийн хаалга татах болжээ. «Олон жил үг хэл гаргалгүй малын зах бараадав. Нас сүүдэр хэвийлээ. Хүү, охиныхоо хамт төвд суухаас аргагүй» гэж Өлзий гачигдал тоочин байж нэгдлийн эрхтэн дархтан нараар арга буюу зөвшөөрүүлсэн ажээ. Иймээс уурга унаа хоёроос салж хөдөө нутгийн зон олны хэлдгээр төв газарт шингэжээ. Тэгэхдээ Өлзий гар газар, хөл хөсөр суусангүй, нэгдлийнхээ туслах үйлдвэрлэлийн нөхөдтэй ярьж хөөрч байгаад чөдөр тушаа зангидах, арьс нэхий элдэх ажил хийхээр шийдсэн билээ. Тэр бээр хүүгээ ажлаас ирэхэд зүсмэл урт урт сур, дэвтээж эсвэл дэлгэж, толийлгон хуссан арьс нэхий, хянгар тэргүүтний дунд сууж байх болжээ.

	— Та ямар зовлонтой хүн гэгч вэ? Хэдэн жил боловч яс амар суу л даа. Авч байгаа хэдэн төгрөг маань бидний амьдралд болох байлгүй гэж хүүгийнхээ өгүүлэхэд эхэн үес үг дуугүйхэн байснаа сүүл сүүлдээ:

	— Би тэртэй тэргүй зүгээр сууж чадахаас өнгөрсөн хүн. Ер нь гэрийн мухар үргэлж сахиж ясаа амраана гэдэг чинь над шиг хүнд зохихгүй бололтой. Ядаж энэ хөгшин бид хоёрын хооронд цай тамхины явган хэрүүл салахгүй юм гэх болжээ.

	Өлзий уурга түшиж удтал зогссоны эцэст дахин шүүрс алдаад:

	— Хангайн хар мод мундсан биш дээ. Уурга маань арай ч араажавын антен болох болоогүй л юм сан даа. Хүүхдүүд үү! Хүний үг ус болсон ч улс даг аа! Заавал засаж янзалчихлаар ингэдэг нь юу ч юм. Маргаашаас нэг ёзоор иш өгөөд уургаа байшингийн саравчинд авч хадгална гэж шивгэнээд гэртээ оров.

	Ямар нэгэн зүйл өөртөө таарах байраа зөвөөр сонгон олно гэдэг бэрх. Байгууштай сууриа эс олсон бол нүднээ торж гундуухан харагддаг нь зүй. Өлзийн уурга тал сайхан нутагтаа бас л нэгэн антен сан билээ. Нотыг нь эмхэлж, ном дэвтрийн хуудаснаа буулгаагүй хээр хөдөөгийн мянга мянган ая эгшиг уургын үзүүрээр амилж Өлзийн чихнээ «уянга» болдог сон. Өлзий уянга эгшигт урамс бадран, энэ уургыг бат атган үүрийн шаргал туяатай уулын хярд золгож, үдийн нартай хөндийн уудамд учирч, дөрвөн цагийн эргэлтэд адуун сүргийн дэргэд:

	 

	Эр бор харцага минь уу

	Жигүүргэн дэгээн хүчтэй л билээ.

	Идэрхэн залагу насандаа

	Даанчиг ажина үгүй явлаа

	Аяа хөөрхий алдрай мину зээ...

	 

	гэж унасан морины шанхан дэлийг чичиртэл, уртын сайхан дуу аялан саруул цайдамдаа чухам жигүүргэндээ хүчтэй эр бор харцага мэт ингэж дүүлэн явдаг сан билээ. Гэтэл одоо нэг л мэдэхэд унины углуургаар нарны гэрэл тусч байснаа хэдэн данх цай хоосолж, хөгшинтэйгөө ам хуурайгүй суутал, тоононы цамхраанд жаргахын наран туяагаа тусгасан байх болов. Энэ зуурт сүргийн бэлчээрт хэдэн уул даваа, тал хөндийг бэдэрсэн байдаг сан. Тэгэхэд одоо Өлзий гэрийн мухар сахиж, хонины арьс урьдын адил хэржигнэтэл хэдрэгдэж суув. Хэдрэгийн шүд арьсан дээгүүр цагаанаар мөрлөж, хөрс юуг нь зөөллөнө. Арьсны сэрвийж сэндийснийг хянгардахад үүлтэс нь хоёр тийш цацагдаж цас мэт дарна. Гэвч энэ хийсэн нь Өлзийд үзтэл чамлалтай. Өлзийн гадагш гарах нь гагцхүү хоёр саахалтын хэрийн зайд байх Хөх бүрдийн хөлийн харзнаас дөчийн цагаан саваар ус үүрэх билээ. Өлзий гэрээс алсалж ус авахаар гарав. Хойд өндрийн өврөөр хэсэг адуу гарч ирлээ. Өдийд ингэж эзэнгүй явах адуу чинь хэнийх байдаг сан билээ гэж бодонгоо харз усны хөвөөнөө очив. Харзны хөвөөний өвс ногоо, аль хэдийнээ гандан шарлачихсан, хөсөр унасан навчис хөлийн дор сэрчигнэнэ. Тугалган өнгөөр цийлгэнэн гялалзах харзны хага ташим хүйтэн усан дундуур туучин гатлах сартай зээрдтэй морьдын танил зүс Өлзийн нүднээ унав. Морьд харзны шавар замгийг хөдөлгөн туучиж урсгал сөрүүтээ ханатал ундаалж гарлаа.

	«... Цахирын бэлээр тархсан сүргээ цуглуулан туухад сартай зээрд үрээ бүхний түрүүнд толгой өргөн сэртэлзэж явдаг сан.

	Адууны түрүүчийг хумингаа унасан хүлгийн гуянд ташуур өгч уурга сунган даллахад гурын суран хуйв үрээний толгойд хэдийнээ шавхийн орно. Энэхэн үес сартай зээрд урд хоёр хөлөөрөө газрын хөрсийг хөрвөтөл цамнаж, дэл үс нь сагсалзан зүтгэдэг сэн. Гарын булчинг сугартал татахад миний хурдан хээр, сунагар уурга хоёр ээ дээ нэг бахтай сан даа... гэж Өлзий санав. Тэр бээр хэл мэддэг сэн бол морьдоос хөдөө нутгийн сонин сайхан, суурийнхаа багачуулын тухай нэгд нэгэнгүй асууж, хууч яриа дэлгэмээр санагдлаа. «Манай суурийн ахлагч энд юугаа хийж яваа юм бэ» гэх шиг зогтусан харахад морьд цаагуурхан даялан шогшив. Цахирын зүг туусан боловч түдэлгүй эргэж зүүн хөндийн зүг сүүл хөдөлгөлөө. Өлзий ус авчирч гэрийн босго алхангаа:

	— Иш! Энэ багачуулыг! Манай (өөрийн суурийн адууг цөмийг ингэж хэлж заншсан ажээ) сартай зээрдтэй хэд энд явна. Хэдэн адуугаа бутрааж гүйцэж байгаа байх аа гэж үглэн бухимдав.

	— Чиний эндээс цухалдах ч дэмий биз дээ. Мал сүргээ яахаа нэгдэл мэдэх байлгүй гэж хөгшнийгөө өгүүлэхэд:

	— Битгий донгос хө! Чам шиг ийм сэтгэлээр хандаж байгаагаас манай нэгдлийн өөдлөхөд садаа барцад мундахгүй байгаа юм. Би та хоёроос болж... гэж Өлзий үг чиггүй загнажээ.

	— Та хоёр гэнэ шүү. Бид ямар буруутай вэ? Таныг зүгээр суугаад яах вэ? гээд туслах үйлдвэрлэлд ажил хийлгэж байгаа. Энэ чинь нэгдлийн ажил биш үү? Та юу ярина вэ? гэж хүүгийнхээ өгүүлэхэд:

	— Тийм ч тийм. Гэхдээ би хүн хүний хийж заншсан ажилтай л хамаатуулж ярьж байгаа ухаантай, хүү минь! гэж хэлжээ. 

	Энэ мөчөөс Өлзий хоймроо тогтож суух нь улам багасаж, гэрийн үүд амар заяа үзүүлэхээ болив. Цахирын зүг сураг ажиг тавьж, тэр чигээс нисэж ирэх шувуухайнаас хүртэл асуух нь холгүй болсон ажээ.

	Хэл сураггүй хэдэн шөнө өнгөрч байтал суурийн нэгэн залуу эр ирэв.

	— Хэд хэдэн морь алдсан.

	— Сартай зээрдтэй хэд Уран хайрханд дуулдсан.

	— Тийм гэнэ, сая дууллаа...

	— Алаг морины хөл яаж байна?

	— Гайгүй, харин дөрөв таван үрээний цээж авсан.

	Танаар сайн үзүүлж харуулж, заримыг хатгуулмаар байна санж...

	— Яасан юм бол доо.

	— Аа мэдэхгүй

	— Тоогүй! тоогүй... үгүй ер та нарыг яая даа! гээд Өлзий гаслан толгой сэгсэрч, шанаа тулан удтал бодол болон суув.

	Хэдэн өдрийн дараа нэгдлийн ерөнхий хорооны үүднээс улаан хүрэн дээлтэй, өргөн шар бүстэй өндөр гэгчийн хүн уурга тулан мориндоо дөрөөлж байв. Уургын үзүүрт нарийн бургаасан толгой чивчиртэл хүлж гурын суран хуйв гогцоорууланхан уяжээ. Хартал цагаан гэр байх шургааган хашааны дээгүүр үргэлж суналзаж байдаг тэгшхэн залсан урт сайхан уурган антен эс үзэгдэв.

	Нэгдлийн төвөөс баруун тийш хүлгийн хурдаар хатируулахдаа тэр хүн «Хөгшин маань чадахаараа ясаа амрааг. Талын хүн талдаа гэдэг. Миний бие суурийн багачуултайгаа хамт нэгэн гэрт өвөлжих болно байх аа» гэж бодож явжээ. Өлзий суурьтаа очингоо ус ургамал жигдэрмэл Цахирт тэрүүхэндээ нутаг сэлгэсэн дуулдана билээ. Тэр л үес «Одоо яая гэхэв дээ, аав минь адуун сүргийнхээ дэргэд хаа нэг исгэрч, Цахирын шөнийн тэнгэрийн оддыг уургын үзүүрээр тоолонхон яваа болов уу» гэж ач хүү нь бодож суусан ажээ.

УНАГА

	Өргөн талын дундуур их цэргийн цуваа гинжин мэт тасралтгүйеэ урагшлах ажээ. Хүлэг морьдын хөлөөр өлөн цагаан тоос манас манасхийж, хэт холд замхарна. Орог саарал үүлс их цэргийн цувааны дээгүүр баруун тийш хөвөлзөнхөн нүүдэллэнэ. Үүнийг ажихуйд газар тэнгэрт хоёр нүсэр цуваа нүүгэлтэн урагшилж яваа мэт. Морьдын мэл хар нүд анивалзан явдал дундаа хаа хааяахан зүүрмэглэнэ. Хүлгийн нэгэн хэм явдалд бүүвэйлэгдэн цэрэг эрсийн бие, басхүү нозоорно. Тэрхүү цувааны дунд хэрд яваа миний хажууханд хэн ч хөтлөөгүй, туугаагүй хэр, хормын төдийд ч холдож хоцрохгүй нэгэн нялх унага шогшино. Унаганы хөл саваа мэт уяхан агаад зээрийн янзаганых шиг зэгзгэр нарийхан. Алсын аян замд баахан сульдаж, хумбан дөрвөн туур нь балбажээ. Уг нь энэ унага сулдаа ганхам бөн бөн жороолж, заримдаа сүүдрээсээ бусган бултан зайлж явдаг сан. Бултах бүрий оодон сүүл нь цацаг мэт сагсалздаг сан. Унаганы нимгэн зөөлөн туур нь салмаран сэтэрснээс хөндүүрлэх нь туйлдаа хүрсэн бололтой, аяар аяархан цөмцгөнөх ажээ. Цувааны хоёр талаар бөмбөгдүүлсэн болов уу гэмээр, газрын шарх болсон алам нүх ангартан харлана. Эвдэрч хэмхэрсэн тэрэг чарганы сэг сэлт ч тааралдана. Их тулааны талбарт бол эгэл жирийн, хэн хүний харааг булааж, анхаарлыг татах гоц гойд нь хараахан биш сэн. Харин одоо харахад хожим хойчийн өдөр хүн зоны нүдэнд бүү үзэгдэм дайн дажны гамшиг, гансрал лугаа адил санагднам билээ. Нялх унаганы нүд байн байн анилдан зүүрмэглэнэ. Уураг сүүний дээжээ шимүүлж, хазаж тангарсан бүхнээс өмөөрч, ээжээсээ бүү холд, ижлээсээ бүү хоцор гэж «захиж» явсан эхтэйгээ уулзан учирч баярт сайхнаар зүүдлэн явж ч юуны магад билээ. Мөнгөн уруулаа үл мэдэг хөдөлгөнгөө ноомой мөртөө тунгалаг хар нүдээ нээн харах нь эхийнхээ ивлэсэн дэлэнгийн чинэрсэн хөхийг шимэн шимэн, завжаараа хөөс бурзайлган хөхөж байснаа зүүдэлсэн мэт ажээ. Эхийн цагаан сүүнд мөнгөн өнгө олсон шөмбөгөр хөөрхөн хошуу нь хөндий талын өвс ногоог сүүлчийн үес үлгэсээр өнгө баахан гундуухан болоо юу даа гэлтэй. Арга ч үгүй ээ. Байгаль эхийн өгөөж ногоог амт шимт төгс цагаан сүү болгож үр наддаа ивлэдэг сэн гэж мэдэхгүй энэхэн нялх адгуусанд хөх ногоо хэдий шимтэй зөөлөн ч эхийн хөхийг дав даруй яахан орлоном.

	Тэртээгийн өдөр эргүүлд гарч явсан миний бие, энэ нялх унаганы янцгаах дууг анх сонсон учирч билээ. Зүг чигээ алдан самгардаа бололтой, жингэнэтэл унгалдан салхин мэт хөл хөнгөхөн давхиж явснаа намайг (намайг ч гэж морийг минь) үзүүт хөлийн хурд шалган давхиж ирсэн юм. Тэгэхэд унаа морь минь хариу үүрсэж талаар нэг янцгаалт дуурьсаж билээ. «Хөөрхий энэ унага яаж үлдээ бол» гэж тэр үес миний сэтгэл их л дэнсэлж билээ. Тэгж бодохоос ч аргагүй юм. Их тулааны талбарт ховорхон тохиолдлын нэгэн мөнөөс л мөн.

	Унага маань сэргэж надаас түрүүлэн цувааны магнай хавьд бөг бөг шогшин явснаа дахин нялх хүүхэд мэт нойрт дарагдан зүүрмэглэж жагсаалын дунд хэсэгт хүртэл сугарахад хэлхээ үл тасрах усны урсгал мэт цэрэг эрс дэргэдүүр нь өнгөрсөөр байлаа. Харин надаас өнгөрөхийн алдад тэдний маань хэн нь боловч унагыг сэрээж жагсаалд «хөл нийлүүлдэг сэн» билээ.

	Энэ удаад унагыг сэрээхүйд бүр сульд сульдчихсан хөлөө зөөж ядан цөмцгөнөж байв. Сэтэрч балбасан туурт нь тос сэлт түрхэн тордсоор авч эдгээж хараахан эс амжсанаас энэ билээ. Үүнийг ажиглуут би мориноосоо үсрэн бууж нялх нявтлагхан үсийг нь илбэнгээ холхи замын явдалд холгосон суудлаа ч умартан, эмээлийн араар сууж унагаа дүүрэв.

	Сартай зээрд унага минь тэртээ өдрийн тэрхэн агшиндаа миний дэргэдээс хоромхноо эргэн давхиж, баруунтаа сэвлэг дэлээ зэгзэсхийлгэж зогтусан нэгийг үнэртэн зогссон юм. Цэрэг эр намайг очиж үзэхүл, зээрд гүү сумын дэлбэрэлтэд тал биеэ тас цохиулж, аль хэдийнээ нүд аньсан байж билээ. Бодвол унага, эхтэйгээ тэнүүн талд бэлчээрлэн эрх тааваараа эрхлэн жирийж явсан байх. Тэр үес японы самуурай нарын мулталсан галт бөмбөг дэргэд нь дэлбэ үсэрч, хөндий талын өвс ногооны амтыг аваагүй, хөхний цагаан сүүнээс бусдыг амсаагүй нэгэн нялх амьтныг эхээс нь үүрд өнчрүүлээ байх даа...

	Манай цуваа жалдам талын уудмыг зүсэн урагшлахуйд нөхөд маань унагыг надаас авч, ээлжлэн дүүрсээр явав. Сандагийн сартай зээрд гэж нэрийдэх авч цуваа дотроо хамгийн нялх нь болоод ч тэр үү цэрэг эр бүр өөрийн танхил үр мэт эвийлэн бөөцийлнө.

	Тэртээгийн өдөр «талийгаач болсон» эхийгээ уяатай мэт тойрон хөөрхий унага өрөвдөлтэйеэ унгалдаж, тугал хархан нүднээсээ бөөн бөөн нулимс газрын хөрснөө асгаруулахад түүний ааг гашуунд өвс ногооны өнгө харлаж байж билээ. Тэр үес ардын цэргийн албандаа амар мэнд явахыг ерөөн нүдэндээ доголон нулимстай үлдэж байсан хайрт гэргий, хэлд орон шулганаж, хөлд орон тэнтэр тунтар алхаж байсан хүүгээ эрхгүй дурсаж би жигтэйхэн баргар царайлж, хөмсөг зангидан зогсож билээ.

	Хонгор салхин, дүүрүүлэн яваа унаганы сэвлэг дэлийг намирааж, товор товор алхлах хүлэг морьдын шашир дэл, охор сүүлийг хийсгэнэ. Цэв цэлийн униар суунаг татах дөрвөн чиг, найман хязгаарт гандаж шарласан хялгана газар үнсэн бөхөлзөнө.

	Миний бие талаас авчирсан унагаа цайгаар угжсанд ишигнийх шиг ягаан хэлээ дэвсэн, хошуу шөмбийн хөхсөн ч ходоод гэдсэнд нь юм орсны шинжгүй ээ! Шар будаа, шар тос хольсон үрэл өгөхөд нүд нь сэрмэж сэргэнэ. Нялх унаганд үүнээс өөр тэжээл гэж үгүй сэн билээ. Ингэж өл залгаж, нар саран ээлжлүүлж байтал цахиур шүд нь цухуйж, өвс ногоо таслахтайгаа болсон юм.

	Талын дээгүүр нүүдэллэх үүлсийн шижмийг шүргэх шахан нүүдлийн шувууд жигүүр юугаа дэлгэн дэвж гангар гунгар дуугарсаар өмнө зүг хошууран манай их цувааны дээгүүр өнгөрнө. Эх нутгийн минь баян бүрд, нуур цөөрөм бүрээс энэ аяны шувууд гар аа даа. Хэл мэддэг сэн болбоос цэрэг эрс бидний орон гэрээс сураг ажиг дуулгах сан байж ч юу магад. Унаганы нүд очтон сэргэж шувуудын цувааг дагуулан сониучилж харна. Чингэснээ ягуухандаа анзаарахаа больж, дахин нүд анилдан зүүрмэглэж эхэлнэ.

	Өвс ногооны амтанд орж байсан унага маань чухам миний барааг харуут л жингэнэтэл үүрсэж, цацаг мэт сүүлээ сагсалзуулан, урд хөлөөрөө газар цамнан тэмүүлэн тэлүүлдэг болж билээ. Очиж цээжийг нь илбээд эцэгтээ эрхлэх хүүхэд мэт аяглаж, байрын хооронд боловч намайг сүүдэр мэт дагаж явдаг болсон юм. Хүний нутагт хил тогтоогоогүй, өөрийн нутагт морьтны хөлийг гишгүүлээгүй, мянга мянган нялхсыг хөнөөлт дайны сүйрлээс аварсан манай их цэргийн цуваа нялх унагатайгаа ийнхүү өргөн талыг зүсэн уугуул нутаг усныхаа зүг хөвөрсөөр. Их цэргийн минь цувааны дээгүүр орог саарал үүлс, ялалтыг авчирсан эрсийг бахархан үдэж байгаа мэт түрүүлэх ч үгүй, сүүлдэх ч үгүй алгуурхнаа хөвөлзөнхөн, сүүдрээ газраар чирэн баруун зүг нүүдэллэсээр.

	Цэрэг эрс ээлжлэн дүүрч явсаар хөл нь жаахан амрав уу гэхийн алдад унагыг газарт сая буулгав. Унага маань их цуваанд хөл нийлүүлэн цөмцгөнөж шогшихдоо чих сортойж, нүд цэрмэн, цэнхэрхэн сүүмийх холхийг ширтэлхийлснээ халуун хайрт эх, ижил сүргээ дуудан дурсах мэт жингэнэтэл унгалдав. Товор товор алхлах морьд сэртэсхийн сэргэж чихэнд нэгийг шивнэх лугаа адил бие биеэ үнэрлэн, дуулим талын уудмыг дуурсан доргитол үүрсэн янцгааж, харь нутгийн тоосыг шилгээн, ахуй биесээ сэгсэрч гүвэв. Тийн цэрэг эрс бидний чилээрхэл ул мөргүй арилж, цог золбоо сэргэн бадрах мэт болж билээ. Энэхэн мөчид, өвсөн толгойд шүүдрийн ус зууралдан хоцордгийн адил цэрэг эрс бидний унасан хүлэг морьдын хөлөөр маналзах цагаан тоос өвс дэрсний толгойг бууралтууланхан үлдсээр байсан бөлгөө.

СЭТГЭЛ

	Намрын хонгор салхины үлээх нь хүртэл өвөл ойртсоныг санагдуулна. Өглөө босоход цан хяруу газрын хөрсийг цал бууралтуулсан байх болжээ. Тэр нэгэн өдөр урьдын адил зургаан цагийн хичээл хийгээд хашаагаараа дайрч ирэхэд үл таних айл нүүж ирээд гэрээ барьж байв. Шинэ айлын гэрийн мод, утаа униарт тортог ис суусан боловч бүрээс нь шинэвтэр, ширдэг нь хуучивтар ажээ. «Туурга хоёр давхар, дээвэр ганц дан боллоо» гэж тэдний хэлэлцэх сонсогдоно. Эл хөрөнгөний эзэн хоёр хөгшин, түүний хүү гурав юм. Ташуу халимагтай горзгор шар хүү миний л үе тэнгийн бололтой, ойролцоо ангид сурдаг ч байж юуны магад. Би тэндээс гарч дөчин мянгатын... дугаар байшинд бүхий гэрээ чиглэв. Уг нь саяын хашаанд таван ханатай гэрт бид удсан билээ. Аав маань өргөдөл бичиг барьж гүйсээр байж, ноднин намар байшиндаа бүрээс гэрийн модоо хурааж, дөчин мянгатын тохилог гурван өрөөнд суусан юм. Тэгээд ч энэ айлаар хашаа байшингаа харуулах гэж буулгасан юм байлгүй.

	Энэ айл саяхан хөдөөгөөс шилжиж ирсэн юм гэнэ. Хүү нь нөгөөдрөөс хичээл сургуульдаа орох юм байх! гэж нэгэн томоохон байгууллагад алба хаадаг эцэг маань өгүүлэв. Нэг өглөө сонин уншлага завсарлахад хичээлийн эрхлэгч шинэ айлын хүүг дагуулан ирж, миний хажуугийн сул сандалд суулгалаа. Манай сургуульд орж, тэгэхдээ бүр надтай тохой нийлэн сууна гэж би зүүдлээ ч үгүй явсан билээ. Бид хоёр эхний үед яриа хөөрөө ч үгүй цэмцгэрхэн суудаг байв. Гэвч нэгэн савнаас үзэг дүрэн, багшийн заасныг үг алдалгүй тэмдэглэх гэж амьсгаа даран шуухинаж байхдаа хуудас эргүүлэхийн өмнө уудаг цаасыг нь ухасхийн шүүрч авна. Өндөр намын хувьд би түүний мөрөн тушаа очих бөгөөд сүүл сүүлдээ «манай ангийн өндөр намын хоёр туйл» хэмээн манайхан ёжлон нэрлэв. Та нарын арван хуруу тэгш чинь тэндээ л биз» гэж анхан ам мурийдаг байснаа яваа яваандаа тоохыг бүр болилоо.

	Зургаадугаар цагийн хичээлийн хонх дуугармагц байшингаасаа аавын субботникийн хувцсыг авч ирэх гэж хашаагаар ороход, 

	— Хүү минь манайд орж бай л даа! гээд санчигт буурал суусан эх нь халуун цай аягалж, өрөм ааруул таваглан угтав. Чомбосүрэн унд шингээ ууж, эцэг эхдээ түлээ түлшийг нь хөрөөдөж хагалж өгдөг ажээ. Би цааш гэртээ харьж, аавын бэлтгэж тавьсан амттан шимттэнээс ширээнээ өрж, халуун савтай бэлэн цайгаа аягалж оочно.

	Би нэг өдөр Чомбосүрэнтэй хамт гэртээ иртэл цахилгаан тог алга! Тэгэхээр нь «мод хөрөөд!» гэж хашхиран хаа нэг явдаг хүнээр хөрөөдүүлж далдын далд хийсэн тайрдсыг шувууны нүд шиг жижиг цонхтой пингээс гаргав. Үнэндээ, хөрөөний бариулаас барих нь битгий хэл сүхний иш би тоотойхон атгасан билээ. Хэдэнтээ цохиход тайрдас булт үсэрч, турьхан цагаан гар дээр минь сүх хүчтэй гэгч буув аа. Чомбосүрэн тэр байдлыг цонхоор үзэж шат дамжин гүйсээр бууж ирлээ.

	— Чи орж гараа боо! Цус гарах нь байна шүү! Би түлээг чинь хагалъя гэв. Би толины өмнө гүйж очингоо оо авч гартаа цацлан түрхэх гэж хивсэн дээр алдаж орхиод цагаан зам татуулав. «Идэхээс өөр идгүй танхил» гэж Чомбосүрэн санаа биз дээ гэж бодохоос дотор хар буув. Чомбосүрэнгийн гарсны дараа хийх юмаа олж ядан дэвтрийн хуудас эргүүлэв. Гэвч бодол маань өөр тийш тэнүүчилнэ. Тэгэхээр нь толины өмнө очиж үсээ самнангаа:

	 

	Дуулим талын цэцгэрхүү хөөрхөн хүүхэн болж уу би

	Дугуй толины өмнө дахин дахин эргэлдэж

	Дурлалын дуу аялан гадаа гармаар байх чинь

	Дуулим талын цэцгэрхүү хөөрхөн хүүхэн болж уу би

	 

	гэж намуухан аяллаа. Гэтэл даан чиг надад таарч өгдөггүй! Нуруу маань намхан, бие маань давжаахан. Ядаж тоодон пальто улам сүр дараад байх шиг! Тэгэхээр нь гэзгээ хоёр салаалан сүлжиж орхиод, бодсоныг болгоож хүссэнийг гүйцээдэг эцгийнхээ хийлгэж өгсөн хөх торгон цувцаа дээр шар дурдан бүс ороож толины өмнө дахин эргэлдэхэд нуруу маань үнэхээрийн өндөр болчихсон юм шиг, хотын гудамжаар дэгжирхэн алхах бүсгүйчүүдээс хол дутуугүй мэт санагдана. Гэлээ ч гэсэн «Чомбосүрэнгийн нүдэнд миний санасанчлан харагдсан болов уу. Үгүй бол уу?» гэж бодохоос бие зарсхийх шиг. Өчигдөр орой дуусгалгүй орхисон «Анхны дурлалын дуу» гэдэг Чомбосүрэнгээс гуйж авсан сонин номыг уншлаа. Ер нь сүүлийн хоногт энэ талын шүлэг зохиол их л амттай санагдах болов. Уншиж буй номын хуудаснаа баатрын оронд нь Чомбосүрэнгийн төрх тодорно. Эгзэгт газар нь харандаагаар зурж орхиод уншиж дуусангуут Чомбосүрэнд өгчхөв. Гэвч тэр юунд зураа вэ гэж асуусангүй!

	Миний бодлыг ч ойлгосонгүй. Чомбосүрэнгийн гэрт суугаад л хичээл номоо давтаж баймаар. Эх нь хүртэл хоёр жилийн өмнө өөд болсон эжийтэй минь адилхан юм шиг. Хичээл тараад ирэхэд эжий минь «миний бөндгөр охин» гээд л үнсэж үнгэж угтдаг сан. Эхтэй айлын гэр нь хүртэл дулаан, цай нь хүртэл аагтай юм шиг.

	Орой үдэш давтлага тараад дайрч ирэхэд «Хүүхэд оройтно. Хувцсаа бушуу өмс!» гэж хөвөнтэй цамцаа товчилж буй Чомбосүрэнг яарууллаа. Тэр нэгэн үдэш Чомбосүрэн хаалганы дэргэдээс «баяртай» гэж өгүүлээд буцав.

	Аавын хурхирах чимээг сонсон, гудамжны цахилгаан цагаан гэрэл гийгүүлсэн тааз ширтэн хэвтэхэд Чомбосүрэнгийн төрх нүдний өмнө тодров... Найр баярын байдлаар гэрээ засжээ. Миний аав, Чомбосүрэнгийн эцэг эх цөмийн нүүрэнд баярын совин гэрэлтэнэ. Хоёр хүүхдийн ирээдүйн сайхны төлөө! гээд хундагаа мэлтэлзүүлэн тулгацгаалаа... Би энэ бодлоос өөрөө ичих шиг болж гүнээ сүүрс алдаад хөнжилдөө шургав. Маргааш нь «Ямар мэргэжил сайхан бэ» гэсэн сэдэвт үдэшлэгийн зар ахлах ангийнханд түглээ. Би цагаан хормогчоо толийтол индүүдэн өмсөж очив. Чомбосүрэн үс гутал хоёроо гялалзтал тосолжээ. Чихний чимэг болсон үлээвэр хөгжмийн аялгуу танхим дүүрэн цуурайлав. Бүжих хорхойтой хөвүүд охидын өлмий хөгжмийн айзам тоолон өөрийн мэдэлгүй шал товшиж эхлэв. Зайдуухан зогсож байсан Чомбосүрэн хөрш ангийн Баямааг уриад хөл нийлүүлэн эргэж гарлаа.

	— Баруун аймгийн сурагчид Архангайн багачуудын зусланд хамт амарч байсан. Тэр зун Баямаа ч бас урилгаар ирж амарсан юм. Тэдний гэр манайхаас нэгэн жилийн өмнө шахуу хотод нүүчихсэн билээ. Баямаа уурын зуухны галч эцэгтээ орой болгон цай хоолыг нь зөөж авчирдаг юм! гэж Чомбосүрэнгийн хэдийн ярьсан гэнэт санаанд оров. Эд жирийн нэг танилаас цаашгүй.

	Чомбосүрэн надтай л хамт явдаг. Харин Баямаатай цуг явахыг нь огт үзээгүй гэж бодлоо. Манай ангийн эрэгтэйчүүд Баямааг «нүд дүүрэн охин» гэж бүр томчуулын үгээр ярихыг би олонтоо сонссон. Гэвч гоц гойд нь юу байгаа юм бэ? Намайг бодвол нуруугаар гоолиг юм биз. Царай зүсээр сайхан нь тэндээ л биз. Ердөө надад хүртээлгүй... гэж бодов. Гэв чиг тэр охин Чомбосүрэнгийн чихэнд үг шивгэнэх шиг. «Энэ дээ хө» гэж надад гайхуулах мэт хормойгоо дэлгэсэн дэвүүр шиг дэрийтэл эргэнэ. Миний дотор давчдан гарч гүймээр санагдаад бүжгийн танхимыг орхиж хувцасны өлгүүрийн дэргэд баахан зогсов.

	Чомбосүрэн хойноос гарч ирсэнгүй. «Миний хаалга чиглэхийг хараагүй ч байж болох юм!» гэж уур бачимдлаа намжаан цагаатгаж бодсоор үдэшлэгт ортол:

	 

	Баян монголын хонь ямаан сүрэг хө

	Сул асгасан сувд шиг

	Гүүргий гүүргий гүүргий

	Гүүргий гүүргий гүүргий

	 

	Цайран ярайн харагдах нь

	Саруул талын чимэг юм аа хө...

	 

	хэмээн Чомбосүрэн цээл яруухан хоолойгоор дуулж байв. Дуулахыг нь огт сонсоогүйн улмаас манай ангийнхан цөм мэл гайхжээ. Ном зохиол сүүдэр шийнээс үзсэн, Чомбосүрэнгийн ярианаас олонтоо сонссон нүд алдам тал, тэнд тархан бэлчсэн түмэн мал сүрэг харагдах шиг. Нэг мэдэхэд би амаа ангайчихсан үл мэдэгхэн ганхаж байв.

	Чомбосүрэн дуулж байхдаа чанх өөдөөс минь хараад ч байх шиг. Сонсон суугчид харцыг нь дагуулан намайг ширтээд ч байх шиг. Түүнээс ч болсон юм уу:

	— Царай чинь юунд улайгаа вэ? гэж ангийн охины асуухад:

	— Халууцаад тэр биз! гэж хариулж билээ. Үдэшлэг тарж гэрийн зүг явахад Чомбосүрэн урьдын адил хөгжил наргиантай хэвээр:

	— Дуул! гэж шахаад болдоггүй шүү! гэж хэлснээс өөр үдэшлэгийн тухай гоц гойд юм ярьсангүй. Баямаагийн тухай ч дурссангүй.

	Эх нь энд гэж хэн ч тогтоогоогүй, эцэс нь тэнд гэж хэн ч тоймлоогүй цаг мөч урссаар ажээ. Бид бүгдийн амьдрал байдал сургуулийн өглөө оройн ээлж өдөр болгон солигддог шиг нэгэн хэв янзаар үргэлжилнэ.

	— Мөнгөнцэцэг ээ? гэж хэн нэгэн хүний дуудах сонстов. Эргэж харвал Баямаа байлаа. Уулзсан газраа мэндэлж, намайг их л дөлгөөн харцаар харах болжээ.

	— Танай ангийнхнаас асуу гэсэн юм. Хэмжих ухааны хичээлд ямар даалгавар өгсөн бэ? гэж асуухад нь, 

	— 454 дүгээр дасгалын таван бодлого! гэж хэлээд би ангидаа гүйж оров. Ойрдоо Баямаа хичээл сурлага давтлагын тухай яриа өддөг болжээ. «Үдэшлэг дээр Чомбосүрэнтэй бүжиг эргэж тохуу хийх мэт байснаа цагаатгах гэж яваа нь тэр биз» гэж би бодлоо. Чомбосүрэн бид хоёрын яриа гэр орон, хичээл номын тухай голлохоос өөр талаар даан ч эхэлж өгдөггүй билээ. Тийм болохоор Баямаагийн тухай би асуугаа ч үгүй ер нь юу гэж асуух ч юм билээ дээ?

	Арван жилийн турш шалыг нь элэгдтэл алхсан, хичээлийн дөрвөн давхар ягаан байрын өмнө бидний тарьсан зүлэг ногоорчээ. Бидний хичээлийн байрыг нийслэлийн... дугаар дунд сургууль гэж хотын иргэдийн хэн нь ч гэсэн андахгүй билээ. Чомбосүрэн бид хоёрын дөрвөн давхрын өмнө суулгасан модны навч нахиа аль хэдийнээ гөлөглөжээ. Зүлгийг ажихад манай дэвсдэг зүйдэлгүй ногоон хивс шиг харагдана. Гэгээрлийн Яамны сайдын радиогоор хэлсэн үгийг чих тавин сонсож, хичээлийн сүүлчийн хонх дохисноос хойш хориод өглөө өнгөрчээ. Толгой өндийлгүй юм уншсаны улмаас тэр өглөө сац бас бодоход саяхан мэт санагдана.

	Сурагч ахуй цагийн дүрэмт хувцас цагаан хормогчоо нугалаасыг нь тааруулан эвхэж, оосор булан нь халцрах төлөвийг олсон цүнхнийхээ хамт авдрын ёроолд нандигнан хийлээ. «Мөдхөн л бид өөр өөрийн сонирхол хүслийн дагуу нэг нэг дээд сургуулийн хаалга татна. Тэгэхдээ олон жилийн дасал болсон оодон пальто тоодон хормогчоо өмсчхөөд дэгдэж явахгүй шүү дээ!» гэж бодохоос дунд сургуулийн түүхээ хавтаслаад далд хийж буй мэт соньхон санагдав. Чомбосүрэнгийн сургуулиа онц сайн дүнтэй төгсөж байгаад гарын бэлэг өгнө гэж ааваа шалсаар байж авхуулсан сүүл үеийн хийц бүхий тас хар костюм, цас шиг цагаан цамцыг эв нугалаасаар нь эвхэж цүнхнийхээ дээр тавилаа. «Ширээ засчхаад байгаарай! Чомбосүрэнг дагуулж ирнэ» гэж аавдаа хэлсэн. Одоохон сургууль дээрээ очиж авчирна даа гээд сэтгэл хөнгөн тэнүүн нөгөө өрөө рүүгээ дэгдэж оров. Гэтэл хаалганы хажуугийн өлгүүрээс Чомбосүрэнгийн оготорхон цув өлгөөстэй харагдана. «Чомбосүрэн минь өчигдөр орой орхиж дээ» гэж бодсоор дэргэд нь очтол халааснаас цаасны нугалаас лавхан цухуйна. Би тэссэнгүй түүнийг авч үзлээ...

	Аяа би юунд ингэж хөл хөөрцөг болно вэ? Ээ тэнэг толгой! гэж бодохоос тархи руугаа учир начиргүй цохимоор! Дотор балартан харанхуйлж нүдний өмнүүр нулимс бүрхэв. Дэр лүүгээ нүүрээ шаан учиргүй мэгшиж эхлэв.

	— Миний охин юу болов оо? Нөгөө явах цаг чинь болчхож! гэж сонстох нь аавын дуу мөн. Аав минь аль хэдийн ирчихжээ. Би хариу үг хэлж чадсангүй. Ухасхийн босож нүүр гараа угаасан болоод гарч одлоо.

	Гудамжаар дохиогоо хангинуулан хурдалж өнгөрөх машин тэрэг... Хөгжилтэй сэргэлэн охид залуус... намс намс алхах настан буурал... алиныг ч огт анзааралгүй алхсаар байв. «... Чи л намайг мэдэх болж дээ...» хэмээн Баямаагийн бичсэн турь муухан бичиг нүдний өмнө сүүдэр шийн тууз мэт хөвөрсөөр!

	— Ийм болчихсон юм бол надад юунд эрт дуулгасангүй вэ? Зурвасаа орхиж мэдэгдэх л байсан юм бол эртхэн үлдээхгүй яав аа? гэж, хормой шүргэн зөрөх хүнд ч сонстом тодоор үглэж, цэцэрлэгийн дотор болжмор шувууны жиг жиг жир жир шулганахыг үл сонсон, орчинд бургаасны навч сэрчигнүүлэм салхи ч үгүй нам гүмийг эс ажин алхсаар байв.

	Манай төгсөх ангийнхан сургуулийн үүднээ цөм цугларчихсан харагдана. Тэдний дунд Чомбосүрэн, Баямаа хоёрын зогсож байгаа бүхний өмнө нүднээ туслаа. Яаж ч болсонгүй! Би гэрийн зүг эргээд л хар хурдаараа гүйчихлээ... Энэ мөчөөс хойш харин бид бие биедээ нүд үзүүрлэгч болж хоёр тийш салаагүй ээ.

	Хожим Чомбосүрэн, Баямаа хоёр өөрсдийн аргагүй үнэн байдлын тухай, мөн ч миний сүйдэж дурласан сэтгэлийн тухай олон цагийн турш хууч хөөрсөн юм аа! Түүнийгээ чамд дараа нэгд нэгэнгүй ярьж өгөмз! гээд... дээд сургуулийн оюутан журмын сайн нөхөр Мөнгөнцэцэгийн яриагаа завсарласнаар би ч гэсэн үзгийн үзүүрийг цааснаас түр салгасан билээ. Мөнгөнцэцэгийн яриан цааш үргэлжилж, үзэг цаастай дахин нөхөрлүүлэх хүртэл эрхэм уншигч авхай минь баяртай! Баяртай!!

ӨДРИЙН ОД

	Манай нэгдэл өндөр ургацын баяраа аймгийн төвд хийх болжээ. Хээр толгойт гэж нутаг усныханд нэршсэн дөрвөн хөлийн тэгш жороо морио унаж, гоёлын ногоон жигүүн дээлээ хөөргөсхийн бүсэлж, урьсан ёсоор нь би ус голынхонтойгоо хамт тэр баярт явав.

	Үүдний саруул хөндийг өгсөж явахад цэлмэг тэнгэрийн мандалд өдөн цагаан үүлс алгуурхан хөвөлзөж байсан юм. Нүдний хараа хүрэх төдий тэртээ нэгэн хэсэг үүлсийн өмнө сэжүүрт од гялалзав.

	— Өдрийн од, өдрийн од гэж дөрөө харшин дөмөлзтөл хатиргаж явсан нөхдөдөө өгүүлтэл нүүдэллэх үүлнээ тэрхүү од халхлагдан далд орлоо. Долоон жилийн турш гутлын улаа ган дөрөөнд элээж эмнэг догшинтой ноцолдож явсан миний бие, өдрийн одыг анх үзэж байгаа нь энэ...

	Аймгийн төвөөс хоёр мод хэрийн газар майхнаа шааж, ахмад настан айраг залгилж, архи балгацгаана. Баярын өмнөх тэр өдөр манай зүүхэн талд том цоохор майхан нэмэгдэв. Үндэсний хээ угалзаар эрээлэн чимсэн тэр майханд олон хүн орж, гарч харагдана. Гэтэл тэдний дундаас миний үе тэнгийн охин нүднээ туслаа. Настан томчуулын дунд хийх юм олдохгүй уйдаж байгаа бололтой. Тэр бээр майхны сүүдэрт улаан эмжээрт цагаан эсгий тохмоо дэвсэн сууж, сэвлэг өтгөн үсээ дахин дахин задалж, самнан сүлжиж байв. Түүний гонзгойдуухан царай, түүндээ яг зохисон улаахан туяат хацар, усгал намуун харц, хавирган сар шиг зургар хар хөмсөг, тэгш гоолиг нуруу надад их л дотно санагдав. Тэр охинтой уулзах, ядахдаа ганц хоёр үг зөрүүлэх юм сан гэдэг бодол төрөв. Гэвч шалтаг олдож өгдөггүй. Тэр охины байгаа майхнаас юм асууж сураглаад ир! гэвэл бараг л гуяа алгадан гүйх байсан биз ээ. Гэсэн ч тийм завшаан юунд олдох вэ дээ. Зүс царай нь зүрх сэтгэлийг ингэж соронзон мэт татах авч түүний хөдөлж аашилж буй намба, харваас эрх танхийн шинж төгс. Эцэг эхдээ нялхамсаж, гэрийн хоймроо эзэгнэн хөлбөрч байдаг хонгор биз ээ!

	Савх шиг нарийн цагаан хурууг нь харахад үнээний хөхөнд юм уу, хадуурын ишинд лав хүрээгүй байх гэж бодогдоно. Үүний чацуу «Би даага сарваатай ноцолддог хар бор ажлын хүн шүү дээ» гэсэн бодол сэрхийн орж ирнэ. Гэвч тэмүүлсэн сэтгэл гэдэг хадуурсан морины амыг амгай зуузайн хүчээр залж болдогтой бас ч зүйрлэмгүй...

	Маргааш нь морь хараа эмээллэж, гоёж гоодсоор байж бага үдийн хэрд баярын талбайн зүг хөдлөв. Цоохор майхныхан ч энэ үеэр мордов. Томчуулын яриа хөөрөөг сонсвол: Тэд талын нэгэн сумнаас баярт оролцохоор ирсэн гэнэ. Нэгдлийнх нь тэрэг хот явсны учир унаа морьд, тэмээн хөсөгтэй иржээ.

	Идшээ тохируулж, гэдсээ татчихсан төгрөг сартай зэгзгэр зээрдийн дэлийг нь сүмийтэл зассанаас хөвчит нутгийн хангал буга адил нүд булаам. Санхьюу ногоон гөлөмтэй, боржигин улаан эмээлийг зоо нуруунд нь тааруулж тохжээ. Унасан эзэн нь цийлэн цэнхэр тэрлэг өмсөн, шар ногоон бүс эвтэйхэн ороож, тагтаат алчуур хошуу гарган зангидаж үзүүрийг нь энгэр лүгээ тавьсан урт хар гэзэгтэйгээ ижилсгэх мэт унжуулжээ. Дээлийн хормойг мөчидхөн эргүүлж, дөлөлзөхийг нь баавар даруулгат суудал дээрээ даран хэвгийхэн сууснаас шаа угалзтай гутлын дээгүүр тал дугуй хээтэй торгон шуумаг чимэгтэйеэ харагдана. Би ташуураа газарт унагаж түүнийгээ авах нэрийдлээр түр хоцроод хойноос нь тэлмүүлэн ирэхдээ охинтой дөрөө харшин зуузай холбов. Согоо чих нь хулмалзан ухас ухасхийсэн сартай зээрдийнхээ амыг татасхийж усгал зөөлөн харцаараа охины инээвхийлэхэд миний харц яг тулгарчихлаа. Хүлгийн дөрөөнд гишгэсэн цагаас хойш ийм энхрий бөгөөд сэтгэл гижигдэн өвтгөх харцтай ер учраагүй сэн билээ. Түүний эрүүл ягаан цус туяарсан хацар улайсхийж, ичингүйрсэн янзтай доош харж жолоон сураар оролдов.

	— Цөмөөр баяр хамт үзье гэж миний хэлэх үгээ олж ядаж өгүүлэхэд;

	— Одоо хам яваа юм чинь, очоод салцгаачихгүй байх л даа! гэж ёжтойхон хариулав.

	— Та хоёр хамт яв! Салбал төөрчихнө шүү! гэж манайхны настан буурлын хэлэхэд харин эмээж ичсэн сэтгэлийн дотор ганц наран гийх шиг болж билээ.

	Аймгийн төвөөс хол яваагүй, Ар Жаргалантын даваанаас өндрийг даваагүй надад ингэж хэлэх түмэн зөв шүү дээ!

	Туг далбаа намилзаж, асар майхан ярайсан, гоёж гоодсон түмэн хүн бужигнасан баярын уужим талбар биднийг угтав.

	Энэ талбараас «бөхчүүл зодоглоорой», «бөхчүүл зодоглоорой» гэж хашхирах, «гий-гоо, гий-гийн гоо» гэж цангинахтай, уухайн дуу хослон сонстож, зодог шуудаг бүсэлсэн ханхар эрс алхалж хурдан морины цацагт малгай өмссөн хүүхдүүд гүйж харагдана. Тэнзэн ташуурын сагалдаргыг бугуйндаа угласан торгон дээлтэй бүсгүйчүүл ч зөрж өнгөрөх ажээ.

	Арслан зааны хүч мэх сорин барилдах, аргамаг хурдан хүлгийн шандас сунган ирэхийг бид хоёр бие сүүдэр шиг салшгүй хамт явж үзлээ. Тэгтэл

	— Норовсүрэн! гэх баргил дуу чих дэлсэв.

	— Чамайг түрүүнээс хойш хэчнээн эрэв! гээд дөч эргэм насны хар хүн түүнийг дагуулаад явчихлаа.

	Би үг ч хэлж чадсангүй, хаачихыг нь асууж ч амжсангүй, хойноос нь харцаараа үдсээр гомдолтойхон хоцров.

	Хожим нь хурсан олны дундуур нүд бэлчээж эрэлхийлэн холхисон боловч олсонгүй.

	Гэтэл нэг харах нь ээ, дарга нартай хамт явж байв. «Бид хоёрыг хамт яв гэсэн шүү гэлтэй биш, юунд эдний дунд явна вэ гэж асуултай биш!» гэж би бодлоо. Тэднээс эмээж зовоод очиж чадсангүй, дөлөх мэт алсуурхан дагаж явав.

	Хормой шүргэн дэргэдүүр нь зөрсөн бүхэн энхрийлэх мэт зөөлөн харцаа Норовсүрэнд тусгах нь учиртай.

	«Та» гэж найр тавин хаа орох газартаа хаалга үүдийг нь нээж өгөөд «ор», «ор» гэж дарга нар дор бүрдээ урих нь бүр ч гайхалтай. Норовсүрэн танил хүнтэйгээ толгой дохин инээмсэглэж өнгөрнө. Царайд нь тодрох хүүхдийнх шиг хөнгөн инээмсэглэл ямар ч оо энгэсэг тавьснаас илүүтэй зохиж нүүрийг нь чимжээ. Норовсүрэн дээлийн нарийн захаа задгай тавьснаас цагаахан хүзүүтэй нь өнгө булаалдах мэт пансан цамцны шилийн цас шиг шив шинэхэн зах үзэмж төгс цухуйна. Норовсүрэнг дагасан хэр нь «чимээ гаргаад эргэж харуулчих вий» гэж би өлмий дээрээ гишгэн хөнгөхөн алхаж явав. Эргэн харалтай бол хүний юм уу, асрын цаагуур далд орж амжина. «Хм» гэж ханиан дээгүүр харж, дагаагүй мэт байдал үзүүлнэ гэж бодно.

	Ер нь Норовсүрэн маань хүндтэй хүний нэгээс гарцаагүй гэсэн сэтгэгдэл надад төрөв. «Ургацын дээж» гэсэн алтан үсгийн хаягтай үзвэр-үзэсгэлэнгийн байраар даган ороход сүрэл тэврээд үл мэдэгхэн инээмсэглэж байгаа Норовсүрэнгийн зураг нүднээ тусаад ирэв. «Ийм л байж таарах нь» гэж би амандаа шивгэнээд хартал хоёр даргын хооронд яваа Норовсүрэнгийн бүхий л намба байдал бүр гоо сайхан болчихсон мэт. Тэр намайг хэдийнээ үзчихсэн инээмсэглэж байв. Норовсүрэнгийн савх шиг нарийн цагаан хурууд нь сүрлийн дээрээс гоц ялгаран авай. Хүний нүд хариулан байж, хэлхгэр ханцуйнаас цухуйх гараа харахад, эвэршсэн алга хурууны минь үе тодоос тодхон. Ургацын уудам талбар дунд хөлсөө арчиж, инээмсэглэн яваа Норовсүрэнгийн төрх нүдний өмнө тодрох шиг болов. Норовсүрэнгийн царай зүс, сэтгэл татам сайхан хэвээр гэрэл зурагт тодронхон гарчээ. Ёстой л баярт оролцох идэр эрсийн боловч зүрхийг чичрүүлэм ажээ.

	Үүрийн цагаан гэгээ майхны үүдээр тусаж байв. Баяр наадам нэгэнт хаасан болохоор эртлэн босож, ачаа бараа майхан саваа ачиж эхлэв. Манайхны томчуул аймгийн төвөөр ажилтай гэлцэн хоцорч тэмээн хөсгөө Норовсүрэн бид хоёрт хөтөлгөн явуулав.

	Унасан морьдын алхаан дунд өөр өөрсдийн тухай яриа хөөрөө дэлгэн явсны эцэст замаас баруун тийш гарч, ногоон хоолойд хөсгөө идүүлж, морьдоо чөдөрлөв.

	Гандан шарлаж буй өвс ногоо, сэвшээ салхины аясаар сугсрах нь «бидэн хоёрын зүг дохилзох шиг. Дээр тэнгэрт тогоруун цуваа салхины урсгалд туугдсан юм шиг өмнийг чиглэн зэл татах нь жигүүр юугаараа баяртай гэж даллах шиг. Энэхүү хосыг гийгүүлье гэсэн шиг үүлэн цаанаас шар наран гялалзан гарч, цацраг гэрлээ тусгана. Тийн байтал хүлэг морьдын төвөргөөн тачигнан ойртов.

	— Манайхан ирж яваа байх! гэж бид хоёр зэрэг шахам өгүүлэн мордож замдаа орон Ар Жаргалантын даваа өөд мацав.

	— Даваан дээрээс зам сална шүү дээ гэж миний өгүүлэхэд:

	— Тийм ээ. Би замаараа л явчихна даа гэж хэлэв.

	— Би Шар Бүрдийн цаагуур тойроод гэрийн зүг эргэж болох юм. Түүгээр зам бий!

	— Өнөөдөр гэрийнхээ барааг харахгүй болно шүү дээ гээд Норовсүрэн инээмсэглэлээ.

	Даваан дээр гарахын үес манайхан гүйцэн ирэв. Дөрөө жийн өндийж урагш харахад бидний өмнө хоёр салаа зам зурайна. Дээд замаар бид гэрээ зүглэх ёстой. Доод замаар Норовсүрэнгийнхэн одно.

	— Шар Бүрдийн цаагуур тойрно гэсэн чинь яалаа. Би зүгээр л түрүүн тэгж хэлсэн юм даа гэж Норовсүрэн хоолой зангируулан өгүүлэв. Гэвч би нэгдлийнхэндээ юу гэж хэлж явах билээ. Арга чарга ч олдож өгсөнгүй. Дэмий л эмээн ичин хулгасаар... «Түүгээр чинь явъя» гэсэн үг аман дээр хэд хэд гарч ирсэн боловч цааш залгисаар байлаа. Норовсүрэнгийн хошуу гарган зангидсан тагтаат алчуурын салхинаа дэрвэхийг харж зогсов.

	— Аян замдаа сайн яваарай!

	— Алтан шар зам чинь өлзийтэй болтугай!... гэж дэмбэрэлтэй үг хэлэлцсээр зам даган салцгаав аа.

	Норовсүрэн сартай зээрдийнхээ жолоог дурамжхан эргүүлэв. Эргэн эргэн харсаар явахад минь

	 

	Чи бидний зам

	Цэрмүүн алсад холдож байна хө

	Чин үнэн сэтгэл

	Зүү оромгүй ойртож байна хө

	 

	гэсэн нутгийн нэгэн дууны үгийг шивгэнэв. Миний эргэн харах бүрд Норовсүрэн маань мөн л эргэн харж цаашлан холдсоор байв. Миний үзсэн өдрийн од нүүдэллэсэн үүлнээ халхлагдан далд орсны адил нутаг холын хонгор Норовсүрэн торойн торойсоор тэртээд далд орлоо.

	Өдрийн од шиг ховорхон тохиолоор учирсан Норовсүрэнтэйгээ хөхөөн дуу хэд дахин уянгалж, хөх цэнхэр яргуй төдөнтөө дохилзож эхлэхэд уулзаж чадаагүй л байна. Гэвч тэрхүү өдрийн одыг дахин үзнэ гэсэн итгэлээр би дүүрэн явнам.

	 

	1962


УЯАЧИН

	 

	Эр хүний цээжинд

	Эмээлтэй хазаартай морь

	(Монгол ардын зүйр үг)

	 

	... Сум-нэгдлийн төв орж тав унтаад гэртээ харих гэж Тавхайг Дуурсахын хөндийд шогшиж явтал тэртээд цагаан тоос зээглэж харагдав.

	— Ээ дээ, манай золигууд яаж хөглөж байгаа бол. «Эр хар мах»-тай морийг уяа нь таараагүй байхад их сунгалтад оруулж алж ч магадгүй улс шүү гэж шивгэнээд дөрөөн дээрээ өндийж харахад ухаа гүвээг даваад магнайн морь ч гараад ирлээ. Чингэснээ хэд сунан харайгаад тэр морь үсэрч унав. Тавхай ч мориндоо ташуур өгөн хурдалж очтол отгон хүү нь таньж:

	— Аав аа! Аав аа! гээд урдаас нь гүйж ирлээ.

	— Та нар ингэх л улс! гэж хашхичин хөл нь сарвалзаж буй зээрд мориныхоо дэргэд буун харайж, цээжнээс өргөн сэгсчиж, хурц хутгаа суга татан гаргуут хөхлийн үзүүр магнайг нь хага зүсэн, сүүлний гол, хонгоноос цус «татав». Удалгүй зээрд морь дайван салгалсаар босож ирэв. Сормуусыг нь нударгаараа арчиж зүрхний эхний «хурдан хөлс»-ийг тойруулан хусвал тос, тоостой хөлс үс унаж байлаа. Туурай нь хөлснөө харлан нэвтрээд ирэхэд:

	— Манай хэд, биеэс буусан сагагийн хөлсийг хусалгүй морь «шивэртүүлдэг» юм гэж хэлээд сагагийн нь хөлсийг хусав. Шороо тоосонд хүрээгүй талынх нь хөлснөөс амсаж үзэхэд шорвог гашуун амтагджээ. «Сойлго таарах болоогүй байхад хүний үг ус болсон мөн хэцүү улс шүү. Ядаж тосон, хар, хөөсөн хөлсний дараа амин хөлс гэгддэг этгээд хачин амтгүй сувдан хөлс гардгийг ч мэдэхгүй шүү»

	Ийнхүү удтал бодол болон хэвтэж агаад харвал, хавж болдоггүй хар торгон тэнгэрт тэргэл саран алгуурхан хөвж байв. Сүүн цагаанаар тоосорсон мэт үзэгдэх сарны тэг дунд, унаган бага насандаа "ус барьсан бүсгүй явна" гэдэг асан бүдэг толбо давхиж яваа хүлэг мэт Тавхайн сэтгэлд буух авай.

	Тавхай тэрлэгээ өмсөж гадагш гарав. Морины уяа руу очиход хоёр хоногийн өмнө нэг л хөл зөөн холхиж, эргэж хөрвөөн байсан хүлэг нь хүзүү тавин зүүрмэглэнэ. Анир чимээ авуут хөлөө татан чихээ сортойлгож, ухасхийн боссоноо эзнээ таньж аяархан үүрсэв. Туурай цомцгор, сагаг зассан мэт босоо агаад цэвэр, хойд талын гурван овоо нийлсэн, салтаа уужим зээрд морио эргэн тойрон ажигласнаа үсийг нь илэв. Сөргөөж илэхэд нэг хоёр үс сарны гэрэлд аажмаар гялсхийн босож байв. Тавхай ахиад илэв. Ганц хоёр үс босов. «Нэг л хөлс дутуу байх нь үү дээ. Уг нь миний бодлоор нэг ч үс сөрвөлзөхгүй налж намих ёстой сон» гэж шивгэнээд зээрдийгээ тайлж хөтлөн соргог сэргэлэн ногоо идүүлэх гэж ган дөрөө дөрөөлөв. Сарны гэрэлд дөрөө гялалзуулан шогшиж явах замдаа тэр нэгэн эрийн хөрөг айл бүрийд заларч, алдар их нэр нь сүжигтэн хүнд бурхан гэдэг үгнээс илүү сүртэй сонсогдож, амьсгал авахад давчуухан байсан өдрийн явдлыг Тавхай эрхгүй санав. «... Хорин таван жил айрагдаж, гучин насандаа отголсон хул морь нь наадмын уяа эхлүүт л шон дээр ирж байнга зогсдог болжээ. Тэднийд нэгэн үдэш шуудан ирж, бум бужигнаж, түм түжгэнэж байв. Гэтэл нэгэн залуу морины уяанаа очиж, эргэн тойрч байснаа тонгогонон шогшиж очсон хулыг ташуураар хэд хэд балбаж гүүн зэл рүү хөөж харагдав. Тавхайн дэргэдүүр гарангаа хул морь өршөөл эрэх мэт гал буурсан нүднээсээ бөөн бөөн нулимс асгаруулж, ахуй бие нь бөмбөгнөтөл чичирч байв.

	Залуу халуун насны ааг амтагдаж явсан үеийг ч хэлэх үү?

	— Муу сайн борчуул! Энэ муу хөгшин морь чамд ямар гэм хийсэн юм гээд гүйж очуут Тавхай ташуураар түүний дал мөрөн дундуур нь хоёр сайн ороолгож орхижээ. Тэр эр дуу хадаад л хөсөр унаад өгчээ. Чингэхэд Тавхай хөгшин хулыг хазаарлан авч сүүлийг боогоод тохом тохож хүүгээ мордуулан шон тойруулан гийнгоолуулж үсэргээний замд түр гаргаад сан сүрэг рүү нь тавьжээ. Хул морь сүүл хөдөлгөн үүрсээд баярлаж гийсэн мэт эвшээгээд зэл рүү бөг бөг шогшжээ.

	— Ээ дээ малын баяр баясал, гуниг уйтгарыг эс мэдэх хүн мөн ч дээ... гэж Тавхай шивгэнэв

	Тавхай зээрдийгээ хөтөлсөөр малын туурай хүрээгүй соргог ногооноо дөрөө мулталж галзуу улаанаа ганц нэг сорж суулаа. Морь нь ногоо шижигнэтэл зулгааж, алсын ухаагаас шөнийн адуу үүрсэхийг хаа нэгэнтээ сонсож чих сортойн авай. Зээрдийн бие живхэрч зогсоход «Хөх сэвсээ гүвж дууссан бол уу» гээд баасыг нь авч үзвэл тав хоногийн өмнө шингэрч, гурав хоногийн өмнө тал байсан нь унаганых шиг хэдэн талт бүв бүтэн хомоол болжээ. «Баас нь яг л таарч ирж дээ» гэж Тавхай хэлээд, галзуу улаанаа ахин гал улалзтал сорохдоо ахин ийн бодлогошров.

	... Нэгэн өдөр харгалзагч орж ирээд, 

	— Тавхай гэж хэн бэ? гэж асуув. Нарсан байшингийн буланд шигдэн сууж байсан Тавхай:

	— Би! гээд өндийв.

	— Түргэн! Явна аа! гэж хаалга тийш харгалзагчийг дохиход айх гайхахын зуур Тавхай, босгоны гадна хөл тавьжээ. Дагуулан алхсаар нэгэн тасалгаанд орсонд төв засан хүмүүжүүлэх газрын удирдлага, цол хэргэмтэн сууж байв.

	— Чи хурдан морь таньдаг уу? гэж тэдний нэг асуусанд:

	— Олон жил морь уясан юм сан гэж Тавхай хариулжээ.

	— За тэгвэл явсугай! гээд гарахад шилэн поорт тэднийг хүлээн зогсож байв. Түүнд Тавхайг суулган наран доогуур давхисаар Сонгинын булан гэдэг газарт Төв засан хүмүүжүүлэх газрын агтнаа хүрч очжээ.

	— За та нар энэ хүний заасан морьдыг барилаад бай! гэж агтчинд тушаав. Тавхай ч сүрэг дундуур нь алхаж алхаж нүдэнд унасан нас насны арваад морь заав. Тэдгээрийг уургалж оосорлон авах зуур:

	— Энэ хээр чинь уржнан цулбуурдуулсан, тэр хул ноднин аман хүзүүдсэн гэх агтчидын үг сонстоход, «Юу ч л гэсэн олж байгаа бололтой» гэж Тавхайн сэтгэл өег байв. Хамт ирсэн дарга нар гүүн зэлний дэргэд ярилцаж байснаа:

	— Чамайг энд үлдээх боллоо! Чи морьдын сойлго уяаг нь тааруулж өг. Морь яаж давхих нь бидний ч төдийгүй манай засан хүмүүжүүлэх газрын нэртэй холбоотой асуудал гэж мэд! гэж хэлээд тоос татуулан оджээ.

	Чингээд нарсны Тавхай, нарны гэрэлд чөлөөтэйеэ амьсгалж араанд уусам сайхан айраг хул хулаар амталж суухдаа «Эр хүн, эрэмгий хүлэг, илчит наран, иссэн айраг дөрөв нэгэн дор л байх тавилантай юм шүү» гэж нөхдөдөө хуучилж суусан ажээ... За байз мичид марлыг харахад үүр цайх дөхөж байх шив гэж өгүүлснээ Тавхай, унаа морины хүзүүнээс уяа морио холбож зогсоов. Үнэхээр ч үүр шөнийн зааг дөхсөн ажээ. Зээрд морь ч зогсоогоороо зүүрмэглэж эхлэв. «Аргагүй ээ, морь ч үдэш, шөнө дундын үе, үүрээр унтаж амардаг. Уяа моринд үүнийг тасалж ер болохгүй» гэж хүүхдийнхээ чихний хонх болгож ярьдаг үгээ давтав. Тавхай галзуу улаанаа ганц нэг сорохдоо анир чимээ гаргачих вий гэж хүртэл болгоомжилно.

	«Хэрэв зүүрмэглэж байхад нь сэрээж орхивол морь тав тохь алддаг юм» гэж ширвэгнэснээ Тавхай ахиад л тэртээгийн явдалд ийн бодол бэлчээв.

	«... Тэр өдөр Төв засан хүмүүжүүлэх газрын дарга тушаалтан нар магнайгаа хагартал баярлажээ. Наадамд уясан нас насны арваад хүлгийн тав нь айрагдан, тод магнай дуудуулж торгон жолоо өргүүлж, үлдсэн нь барианд цулбуурдуулжээ. Их баяр наадамд нэгэн байгууллагын олон морь чингэж дээгүүр цулбуурдуулсан нь урьд өмнө гараагүйгээс болсон ч юм уу, «Засан хүмүүжүүлэх газрынхны наадам боллоо» гэж морины хорхойтон амнаас ховхлохгүй ярих болжээ. Үнэхээр ч төв засан хүмүүжүүлэх газрын удирдлага цээж ханхар сэтгэл тэнэгэр алхацгаах ажээ. Их баярын тэр оройн цайллагад «хурдан хүлгийн эзэд» хэмээн уригдаж, погоон гялалзуулан суухдаа тэд «хойтон жил ч айргийн тавд гаднаас морь оруулна гэж бид ярихгүй ээ!» гэж хундага өргөн хонины тарган махаар даруулж байжээ. Тэгэхэд наранд хэд хоносон Тавхай нарсны буландаа оччихсон суужээ...

	— Тэр үе давтагдахаа хэдийнээ өнгөрсөн гэж Тавхай өгүүлэн гансаа түрийлж орчноо ажихад унтсан бүхний сэрж, зогссон болгоны хөдлөх хөгжих цаг нэгэнтээ болжээ.

	«Их наадмын замд өнөөдөр яг хөдөлнө шүү! гэж бодсон Тавхайг хурдан зээрдийгээ хөтлөн гэрийн зүг хөдлөхөд дөрөөлсөнхөн дөрөө, хүлгийн амгай зуузайнд нь харанхуйн толбо бус гагцхүү манхайн цайх үүрийн туяа л гялайж байлаа.

	 

	1968


ТОСГОНЫ ГЭРЭЛ

	"... Аяа орчлон чи юу бодож байна. Тэгж манарч суусаар гэнэт үзэхэд хөгжмийн минь дуу ч замхарчээ. Салхины амьсгал ч ширүүджээ" хэмээн их Нацагдорж, «Сэтгэлийг бөмбөрүүлсэн нэгэн үе» гэсэн зохиолдоо өгүүлжээ.

	Хэдэн мөчийн өмнө ажлын багажаас алга салгаж, албаны ширээнээс тохой холтгоод гэр гэртээ харьсан хүмүүс, унд шингээ ууж аялаг тавлаг амарч, бумын бужигнаан намжин, орчин тойрныг нам гүм ноёлжээ. Гудамж талбайгаар давхих машин тэрэгний хөдөлгөөн ингэж түр зогсох нь тосгон даяар өдөрт ганц л энэхэн оройн цагаар таардаг юм. Ийм үеэр нам гүмийг нь эвдэх гэсэн мэт «цахилгааны хар» хэмээн нэршсэн мотор л тосгоны зах газарт нэгэн жигд нүргэнэ. Чингээд ч цахилгаан гүйдэл утас дамжин гүйж тоонотой, цонхтой бүхэнд гэрэл түгнэ. Гэрэл түргэн цацрах эл газар саяхан л оготно хулганын час час хийх, тэнүүлч салхины исгэрэхээс өөр анир чимээгүй дүнсгэр байсан гэдгийг ханынхаа шийрээр борог өвс тамгалж, майхныхаа гадсаар нунтаг шороог анх няцалж, өөдлөн бадрах галаа эн түрүүн асаасан залуусаас өөр хүн бол итгэхэд тун бэрх биз.

	Хожимхон нь манай сонин сэтгүүлийн хуудаснаа «Атрынхны тосгон», «Шинэ суурин», «Хожмын их хот» гэхчлэн янз янзаар нэрлэн бичих болсныг харин түмэн хүн санаж байгаа байх аа! Атрынхны тосгоны урд захын жижиг цэнхэр байшинд чийдэнгийн гэрэл мэлсхийн асахуйд цонхны хөшиг дээр эзэн хүний нь харлах сүүдэр ташланхан тусаж ирэв. Бүсгүйн сүндэс цагаан хурууд хөдлөх бүрий сүүдэр нь хөшиг дээр дагаж гүйнэ. Сүүдрийн хөдлөх тутам уран хуурын аялгуу хангинана. Уран хуурын чимэгт аялгуу бүсгүйн чихний хонхыг дэлдэж, сэтгэлийн нь гүнд долгио үүсгэжээ. Цонхон дээрх сүүдэр гүйхээ больж уран хуурын аялгуу намж намжсаар зогсоход Сүнжидмаагийн сэтгэл зүрхний гүнд үүссэн амьдралын түмэн зүйн долгио огтхон ч намхарсангүй!..

	— Сүнжидмаа! Чи саяхан намуухан шөнө түг түмэн зулаа асаасан Улаанбаатарын гудамжаар алхаж явсан биш бил үү?

	— Тийм ээ, би нэг жил шахмын өмнө сүүдэр ший үзчихээд эх эцэгтэйгээ цуг гэрийн зүг алхаж явсаан! Тэр орой миний бие хаана ажиллах хуваариа дуулчхаад сэтгэлийн түмэн уймрал догдолтой байжээ. Ангийн эмэгтэйчүүдийн дотроос ганцаараа улаан диплом авах болсондоо өөрийн сургуульдаа багшаар үлдэнэ гэж дотроо хатуу итгэж байсан юм. Тэрхүү итгэл маань талаар өнгөрснийг гэрийнхэндээ ирж учирлан хэлэхэд хариуд нь үй олон юм сургамжиллаа. Өдий орой болоход бас л дуусаагүй байв. Эжий хэсэг зуур чимээгүй явснаа ам нээж «Бид гэдэг чинь ямар мөнх улс уу. Аав ээжийн бийд хүнтэй танилц! Агт хүлгийн бийд газар үз гэсэн үг байдаг юм. Дөнгөж сургууль төгсөөд чам шиг хүүхэд багшилна гэдэг чинь багшийнхаа заасныг товчлоод уншина гэсэн үг биз дээ. Амьдрал мэдэхгүй, дадлагагүй эмчийн үг сонссон шавь нар хэн болох вэ дээ, чи бодоод үз!» хэмээн өгүүлэв.

	— Сүнжидмаа! Үүл ч үгүй, салхи ч үгүй тогтуухан тэр шөнөөр гэрийн зүг явахдаа... дугаар эмнэлгийн их эмч ээж чинь өөр зүйл сургамжлаагүй юу?

	— Сургамжилсан, сургамжилсан! «Тэр жил хөдөө чиний бие муудахад эмч олдоогүй яаж сандаргалаа. Тийм хөдөлмөрчин хүнд чи тус хүргэхгүй гэж үү. Миний охин юмны наадах цаадхыг сайтар ухаарч бай! Энд үлдэж, үзлэг хийж жижүүрт суугаад л байвал мянга гаргаад ч төгрөг өвөртөлж болно.

	Чинээлэг хангалуун амьдарч болно. Гэхдээ өдрийн хоёр цаг хүртэл ажиллачихдаг миний, энэ хотын эмч нарын өрөөсөн болно. Ингэхлээр шинэ хүн чи юу сурч гийгүүлэх вэ. Миний адил «эмч гуай л» болчихно шүү дээ. Ажил амьдралын дадал сууж, мэдлэг чинь зузаарч ирэхийн цагт бидний хөөцөлдлөгөө орохгүй, таарч тохирох газар татаад авчихна биз» гээд л урсгаж гарав. Ээжийн үг нэг талаар зөв ч нөгөө талаар хүссэн хүсэлтэй зөрсөн тул энэ удаад би төдий л дуулгавартай хүлээж аваагүй ээ!

	— Та нарын намрын бороо мэт тасралтгүй үргэлжилсэн энэ ярианд хөндлөнгөөс аав чинь чухам яаж оролцов доо? Чингээд чи эцсийн эцэст юу гэж шийдсэн бэ?

	— Мөр зэрэгцэн алхаж явсан аав маань: «Өдий олон жил сургууль хийлгэлээ. Би одоо юу гэхэв, та хоёр өөрсдөө л ярьцгаа! Өөрсдөө л шийдэцгээ! Би юу гэх вэ» гэж хэзээний заншлаараа гайтай ч бус, гавьяатай ч биш үг хэлэв. Манай Да гуай гол нуруу алдахгүй сүрхий хашир толгой доо гэж нэг байгууллагад алба хаадаг үеийнх нь нөхөр үнэн санаанаасаа ч юм уу, ёжилсон ч юм уу, хэдийн өгүүлж байсан юм. Арван таван жил сургуулийн ширээнд дамжсан ганц охиныхоо хэтийн амьдралыг шийдэх амин чухал ийм хэрэг дээр гол алдах вий! гэж болгоомжлоод байхдаа яах вэ гэж бодоход уур уцаар цээжинд багтаж ядан, нулимс нүдний аяга дүүрэн цийлгэнэж билээ.

	Дараа дараачийн хэдэн өдөр өөрийн буруу бодлыг тас цохиулж, тэр бээр ч ангийн олонх нөхдийн адил алсыг зорих сэтгэл шулуудсанаар энэ жижиг өрөөндөө солих хувцас, үзэх ном сэлтээр дүүргэсэн аяны хоёр гар хайрцгаа барьсаар орж ирсэн юм. Энэ газар «саналаа өгч илгээлтээр ирсэн», «уг нь миний нутаг ойрхон л доо», «базаахгүй хэргийн учирт холбогдож байгаад, энд ирсэн», «Трактор комбайны түр сургууль төгсөхөд хуваарилсан», «Цэргээс дөнгөж халагдаад ирсэн» гэх, ийм л янз янзын хүмүүсийн дунд ажиллаж эхэлсэн юм. Тэгэхдээ эд бүхний эрүүл энхийн манаанд зогсож эхэлсэн юм.

	— Анх чамайг ирэхэд эмнэлэг сувиллын орон дээр хэн гэгч хүн хэвтэж байлаа? Чи түүнийг удаан үзэн байж «гарч болно» гэсэн зөвшөөрөл өг лүү?

	— Тийм ээ, миний ирэхийн өмнө энэ төвд ажиллаж агаад гурван бригадын дунд ажиллахаар шилжсэн эмч «энэ Гансүх тун чиг хүнд бэртсэн юм даа. Техникийн боол болсон нөхөр дүрэм горимгүй явж байгаад Гансүхийн мотоциклын араас тэргээрээ мөргүүлсний даруйд хэрвээ чи үзсэн бол... нүд халтираад болохгүй байсан юм шүү! Эмч нэр зүүснээс хойш ийм тохиолтой учраагүй билээ» гэж өгүүлсэн юм.

	Эдгэрч буй ор сорвийг нь үзэхэд үнэхээр ч тийм байсан биз ээ гэсэн сэтгэгдэл надад төрсөн. Эдгэрч гарсан хүмүүсийн бүртгэлийн эхний хуудсыг тэр Гансүх гэгч хорин зургаа орчим настай хүр дааж улаа бутарсан царайтай залуугийн нэрээр нээсэн юм. Түүний тухай би...

	— Сүнжидмаа! Ингэхэд чиний ажил хэрэг чинь бодсончлон болж, санасанчлан бүтэж байна уу даа?

	— Эрдэм онол заасан номтон багш нар, эрээ цээргүй асууж ярилцаж, маргаж мэтгэж сурсан журмын нөхдөөсөө холдож бие даагаад ирэхлээр хамаг хэрэг хар толгой дээр буучихдаг байна шүү! Өвчтөний бүртгэлийн хоёр зуун гучид Дагзмаа гэсэн нэгэн нэр бий! Таван нялх үртэй тэр бүсгүй манай төрөх тасалгаанд зургаа дахь хүүгээ гаргасан юм. Эрүүл саруул яриа хөөрөөтэй хоносноо гэнэт ухаан алдлаа. Бас цус алдлаа. Сурах бичиг, хичээлийн дэвтрийн хуудсаа тасартал эргүүллээ.

	Нэмэр болсонгүй ээ! Ээж ээ! Ээж ээ! гээд хашхирч байгаа хөөрхийлөлт таван нялх хүүхдийн төрх нүдний өмнө тодорно. Би эрүүл энхийн манаанд зогссон хэр нь үхэл гэгч хар дайсанд тэр бүсгүйг булаалгах боллоо! Харин тэр таван нялх хүүхэд, төрүүлсэн эхээ амьдралын алтан аяганаас ус уулгах тавилантай байжээ. Эжий минь алс баруун хязгаарын аймагт албан томилолтоор явахдаа намайг эргэж ирсэн юм. Ээжийн ачаар тэр бүсгүй алтан дэлхийн хөрсөн дээр гишгэсэн. Ийм явдал захаасаа л таарч байна. Гэвч би мэдэхийн төлөө сурахын төлөө уух унд унтах нойроо хасаж чармайсаар явна.

	— За тийм байж. Ер ингэхэд чи өдий хорин дөрвөн нас хүртлээ юунд ганцаараа явна вэ! Хүрэн бор царай, дунд зэргийн нуруу, майгадуухан хөлтэй, ширвэнги харцтай залуу эр чамайг сүүдэр мэт дагаад байгаагүй бил үү?

	— Хорин дөрөв хүртэл ганцаар яваагаа юу ч гэх вэ дээ. Аа харин аравдугаар анги төгсгөх улсын шалгалт эхэлсэн цагаас нэгэн залуу ёстой л сүүдэр мэт дагах болсон. Түүнийг Намсрай гэдэг. Сургууль соёл төгсөөд ч хэдэн жилийн нүүр үзэж амьдрал ахуйгаар ч тохижиж бүр гүйцсэн хүн. Эхэндээ би тал өгөлгүй тас ширвээд л гэртээ гүйж ордог байсан! Тэгэхэд хаалга дарж хөндөлдөн зогсчхоод «чи аравдугаар ангийн сурагч биш шүү дээ! Юунд яарсан юм бэ. Нэгэн мөчийн танилцлаас мянган өдрийн амьдрал эхэлнэ» ч гэх шиг элдэв дээдийн үг хэлнэ. Өдөр бүхэн шахам сонсоод ирэхлээр түүний үг бүр амьдралын зүй мэт санагдах болов. Тэр бээр ч би хүний үр үнэхээр чин сэтгэлээ өгөөд байхад хэнээс сайхан гоц гойддоо би ингэж маяглах вэ дээ гэж бодох болов.

	— Сүнжидмаа! Чи гал улаан «ЯВА»-ын арын суудалд Намсрайн бэлхүүсээр тэврэн сууж... мянгатын... дугаар байшингаар олонтоо очсон байх аа?

	— Тэгсээн би олон очсон! Түүгээр ч үл барам Туул голын бургаст хөвөөгөөр алхалж дөлгөөхөн харагдах түүний мандал руу чулуу шидчихээд полхийсэн чимээ гарч дугуй хүрээ тэлэн татахлаар нь хүүхэд шиг тас тас хөхөрч явсан.

	Саруул танхимын зүймэл зандан шалан дээгүүр дагшаа хөгжмийн аялгуунд бүжиж ч байсан. Насан залуу наран эртийн дээдийн цэнгэлт өдрүүд ийм л байдаг байж хэмээн заримдаа гэнэхэн сэтгэлдээ бодож ч явж...

	— Та хоёрын халуун янаг ийм байдал хэр ужиг удаан үргэлжилсэн бэ?

	— Намсрай, газрын гавд цөм үсрээд орчихсон мэт гэнэт үзэгдэхийг болив. Гэрийн нь орчмоор хэдэнтээ эргэсэн болов чиг таарч өгсөнгүй. Бямба гарагийн орой цонх нь гэрэлтэй байлаа. Шатаар гүйх мэт гарч хаалганд нь тулж очив. «Эхэндээ нүүр буруулан зугтаад байсан бол эцэстээ өөрөө яваад ирдэг болох нь шив» гэх вий! гэсэн бодол сэтгэлд ургаж тэгээд ч хаалганы бариулд алгаа дөнгөж хүргээд зориглонхон татаж чадалгүй эргэлээ. Анир чимээ гаргахгүй гэж хөдөө зөөж тавин өлмий дээрээ гишгэн буцав. Нөгөөдөр орой нь «охид эхчүүдэд зөвлөгөө» гэсэн ярианд суухаар сургуулийн зүг гүйх шахам алхаж явтал дөрвөн замын зөрлөгт машин тэрэг өнгөрөхийг хүлээж Намсрай, нэгэн бүсгүйтэй сугадалцан зогсоно.

	Би алсхануур нүүр буруулан гүйж өнгөрөв. Араас минь хоёул харж байгаа бий вий гэхээс нүүрний арьс унах шиг болсон. Тэр оройн ярианаас юу ч ойлгосонгүй. Юуны тухай өгүүлж байсныг нь ч ухаарсангүй ээ! Нэг л мэдэхэд дэрээ нэвтэртэл мэгшиж хэвтсээн. Гадаадад таван сарын дадлагаар явсан эхнэрийгээ араар нь тавьж оюун санаа төлөвжөөгүй гэнэн хонгор охин намайг мэхэлж байж гэдгийг хожимхон нь би мэдсэн юм. Түүнээс хойш уран гоё үг, өнгөц тачаалд итгэхийг огт больсон. Хашир гэж ер нь хаширсан хүнийг л хэлдэг шүү дээ.

	— Сүнжидмаа! Чи тэр Гансүх гэгч залуутайгаа дахиж уулзсан уу?

	— Уулзсан, уулзсан. Айлын жаал охиныг үзчихээд тосгоны зүүн дүүргийн өл халзан замаар хошуу гарган зангидсан алчуураа салхинд дэрвүүлэн алхаж явахад минь болзоо тогтоосон мэт таарч Гансүх трактороороо хүргэж өгсөн... Улаан буланд ажилчин залуусын хөгжөөнт үдэшлэг болж баян хуурын аялгуу уянгалж ахуйд хотын гангамсаг харчуулыг бодвол шуумаг нь өргөн өмдтэй ч өөртөө дэг тааруулж зангиа сэлтээ зүүсэн Гансүх олны өмнүүр шуудхан алхаж намайг бүжигт урьсан...

	— Сүнжидмаа! Чамд Гансүхийн тухай өөр ямар нэгэн бодол байх шиг байна даа. Түрүүн хэлэх гэж цухуйлгаад бас орхисон. Нууж хаах юу байх вэ, түүнийгээ чи одоо хэлээч дээ.

	— Гансүх ажлынхаа зав чөлөөгөөр манай гэрээр орж ирдэг болсон юм. Уран хуураар түүний анх хуурдахад би амаа ангайж алмайран толгойгоо үл мэдэг ганхуулж суусан юм. Тэрхүү уянгат эгшиг чихний минь хонхыг дэлдэж сэтгэлийн гүнд түмэн долгис үүсгэсэн билээ. Цэргийн албанаа гурван жилийн нүүр үзэж жолоочийн гурав дугаар зэрэгтэй халагдаад улмаар Архустын түр сургуульд элссэн тэр сургуулиас техникийн дахин нэг мэргэжил олсноор энэ хөндийн атар хөрсөн дээр анхны тракторын мөрийг гаргалцсан гэдэг нь хүртэл хуурын эгшигтэй хамт сэтгэлийн гүнд шингэсэн юм. Энэ мөчөөс уран хуурын эгшиг зүрхэнд минь улам ч хадаатай байх болсон юм. Эхийг нь эцээж, тугалыг нь тураахгүй гэгчээр хариуд нь би ч гэсэн өөрийн амьдралаас ярьж уран хуурын эгшиг уянгалуулдаг юм даа. Саяхнаас Гансүх нөхдийн хамт намрын тариа хураалтад гарсан. Өндөр бүтээл арвин ургацын арван хоног зарлаад сүртэй гэгч л мордоцгоосон доо. Үүрийн таван жингээр бригад хэсгийн дарга нарын зөвлөгөөн хийнэ гэсэн яриа чих дэлссэн. Гансүх маань одоохон ирж ч юуны магад вэ.

	Хаалга тогшив. Сүнжидмаа уран хуураа хажуу тийш нь аяархан тавиад бослоо. Дугуй толины өмнө бүсээ засаж, үсээ янзлан зогсохыг нь хөшиг дээр харлах сүүдэр илтгэнэ. Сүүдэр багас багассаар үзэгдэхийг бүр болив. Бодвоос Сүнжидмаа, түгжээ тайлах гэж хаалга зүглэснийх буй заа. Хүн зоны амьдрал гэдэг чинь үнэндээ л ийм асуулт хариулт юм. Тулгарах тэр бүхний асуултад зөв агаад чадмаг хариулсан хэн хүн амьдралаа идэвхтэй цогцлуулна гэдгийг Сүнжидмаа бүсгүй ингэж лавтайяа ухаарчээ. Хаалга нээгдэхэд Гансүх инээмсэглэнхэн зогсож байлаа. Түүний жолоодон ирсэн тэрэгний гэрэл Сүнжидмаагийн өмнө мэлтийн туссан нь түмний дунд байр сууриа зөв сонгож алдсан гэнэдсэнээ эс давтдаг шинэ цагийн залуус тэр дундаа Сүнжидмаа чиний амьдралын хожмын зам ийм л гэрэл гэгээтэй, тийм л саруул тунгалаг гэх адил аа.

	Шөнийн хүрд яаран довтолжээ. Уйтгарыг холдуулж, урамсыг сэргээх уран хуурын аялгуу намжсан ч Сүнжидмаагийн сэтгэл зүрхний гүнд үүссэн уярал амьдралын түмэн зүйн долгио ор тас намхарсангүй ээ! Тосгоны зах газар моторын дуу нүргэлсэн хэвээр. Мотоцикл, тариа будаа ачсан машин тэргүүд тэртээд гэрлийн зурвас татуулан зөрөлдөнө. Сүнжидмаагийн чихэнд хуур хөгжмийн эгшиг мэт ижил дасал болсон тосгоны дуу шуугиан аль хэдийнээ дахин эхэлж хөндий даяарт огторгуйн одон мичид газарт буугаад ирчих мэт буман гэрэл гялалзжээ.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	
1970 оны хэвлэл “АЙРГИЙН АМТ” номын гарчиг: 

	 

	ХӨНДИЙ ТООСОРЧ БАЙНА

	Хөндий тоосорч байна

	Цагаан сар

	Уурга 

	Унага 

	Сэтгэл

	Өдрийн од

	Уяачин

	Тосгоны гэрэл

	 

	ШӨНИЙН ГАЛ

	Дангийн даавуу майхан

	Өлгийн дуу

	Эмээ

	Шөнийн гал

	Мөс

	Айргийн амт

	Үнэг

	Хотын зах 

	«Юуны хүү болдог бол»

	 

	 

	БИЧЭЭСНИЙ ДУУЛЬ

	Ойн цагдаа

	Бичээсний дууль 

	Цэрэг эрийн дууль 

	Гацуур

	Хур

	Хаврын цас

	Хурга

	Хэлэн улаан дөл 

	Нүдэнд орсон тоос

	Жинст

1970 оны хэвлэл “АЙРГИЙН АМТ” номын Хэвлэн нийтлэлийн мэдээлэл: 

	Монголын Зохиолчдын Эвлэл

	 

	Д. Цэдэв

	 

	АЙРГИЙН АМТ

	 

	Редактор Д. Цэнд

	Зураач Ж. Цэвэгсүрэн

	Уран сайхны редактор В. Одгийв

	Техник редактор Д. Юмжав

	Хянагч Ж. Артөр, Ц. Доржсүрэн

	 

	Өрөлтөд 1970 оны 10-р сарын 19-нд

	Хэвлэлд 1970 оны 11-р сарын 25-нд

	 

	Хэвлэсэн хувь 7600. 

	 

	Х.х. 4, 5 

	Х.н.х. 6, 30 

	Т.х. 4, 55

	Цаасны хэмжээ 70x108 1/32.

	 

	Х.г. № 300/70 

	Зах № 283 

	 

	А— 43516

	 

	Улсын Хэвлэлийн Комбинатад хэвлэв.

